
Adroddiad Adolygu Cydraddoldeb 
2022/23
(Y flwyddyn a ddaeth i ben ym mis Mawrth 2023)
Adolygiad Blynyddol o Gydraddoldeb ac Amrywiaeth 2022/23
1.
Cyflwyniad
Hwn yw Adolygiad Blynyddol Dinas a Sir Abertawe o Gydraddoldeb ac Amrywiaeth 2022-23. Hwn yw ein deuddegfed adolygiad dan Ddyletswydd Cydraddoldeb y Sector Cyhoeddus, ac mae’n adlewyrchu’r rheoliadau adrodd ar gyfer Cymru, a gyflwynwyd yn 2011. Mabwysiadodd y cyngor Gynllun Cydraddoldeb Strategol newydd 2020-24 ym mis Ebrill 2020, a hon yw’r drydedd flwyddyn o ran adolygu’r cynllun hwn. Mae ein Cynllun Cydraddoldeb Strategol, Fersiwn Hawdd ei Darllen, fersiwn Darllenydd Sgrîn, Adroddiad Cynnwys ac Adolygiad Ystadegol ar gael yma
Cynhaliwyd yr adolygiad cynnydd rhwng Mai a Gorffennaf 2022. Gofynnwyd i wasanaethau ar draws y cyngor asesu’r cynnydd y maent wedi’i wneud o ran cyflawni’r camau yn ein Cynllun Cydraddoldeb Strategol 2020-24. Hefyd, gofynnwyd iddynt adolygu deilliannau bwriadedig a mesurau llwyddiant. Mae’r wybodaeth hon yn darparu fframwaith a chynllun gweithredu i fonitro cyflawni ein Cynllun Cydraddoldeb Strategol 2020-24 a’n Hamcanion Cydraddoldeb. 
Gan mai dyma'r adolygiad terfynol o'n Cynllun Cydraddoldeb Strategol 2020-24 cyfredol, mae llawer o'r camau wedi'u cwblhau. Mae angen adolygu ac ailffocysu camau eraill mewn perthynas â'r cyd-destun presennol (gan iddynt gael eu datblygu dros bedair blynedd yn ôl). Felly mae’r adroddiad hwn hefyd yn disgrifio’r cynnydd gyda gwaith sy’n ymwneud â chydraddoldeb na chafodd ei nodi fel camau penodol yn y Cynllun Cydraddoldeb Strategol 2020-24, ond serch hynny maent yn ddatblygiadau allweddol mewn perthynas â chyflawni ein hamcanion cydraddoldeb a bodloni gofynion Dyletswydd Cydraddoldeb y Sector Cyhoeddus.  
2.
Ein gwaith corfforaethol ar gydraddoldeb
2.1 
Cynllun Corfforaethol ac Amcanion Lles y cyngor 2022-23
Mae cydberthynas agos rhwng Cynllun Cydraddoldeb Strategol y Cyngor 200-24 ac amcanion cydraddoldeb a Chynllun Corfforaethol ac Amcanion Lles y cyngor 2023-28. Cafodd y Cynllun Corfforaethol ac Amcanion Lles eu hadolygu a'u diwygio yn ystod 2022-23. Mae llawer o'r camau i gyflwyno amcanion cydraddoldeb a lles y cyngor a Chynllun Cydraddoldeb Strategol 2020-24 yn cyfateb yn well wrth i ni fynd ar drywydd integreiddio a cheisio gwella lles ac anelu at Abertawe a Chymru fwy cyfartal. Rydym wedi cryfhau ein hymagwedd at ddatblygu lens cydraddoldeb ar gyfer ein holl fusnes craidd a gwneud penderfyniadau drwy ddefnyddio ein Hasesiadau Effaith Integredig (AEI) diwygiedig i'n holl benderfyniadau a'n datblygiad polisi. 
Roedd llawer o'r heriau a nodwyd yng Nghynllun Corfforaethol 2023-28 y cyngor yn ymwneud â newidiadau yn y boblogaeth, newidiadau economaidd, cymdeithasol a diwylliannol, newid yn yr hinsawdd ac argyfyngau natur, yn ogystal ag effaith tymor hwy COVID-19 - a'r effaith bosib ar bobl â nodweddion gwarchodedig. Daeth ymchwil a gynhaliwyd gan y Comisiwn Cydraddoldeb a Hawliau Dynol i effaith y pandemig - Sut mae coronafeirws wedi effeithio ar gydraddoldeb a hawliau dynol (2020) - i’r casgliad bod pobl ag anableddau, pobl ddu a lleiafrifoedd ethnig, pobl sy’n byw mewn tlodi, pobl hŷn, pobl ifanc a menywod wedi profi’r effeithiau mwyaf arwyddocaol ac anghymesur o’r pandemig. At hynny, awgrymodd yr adroddiad fod effaith y pandemig wedi ymwreiddio rhai anghydraddoldebau sy'n bodoli eisoes ac wedi ehangu eraill. Felly, un o swyddogaethau allweddol ein Cynllun Cydraddoldeb Strategol 2020-24 oedd sicrhau bod y cyngor mewn sefyllfa dda i ymateb i’r heriau hyn a darparu gwasanaethau a chanlyniadau o ansawdd uchel i bawb wrth gydnabod yr heriau penodol i bobl a chymunedau â nodweddion gwarchodedig.    
2.2
Bwrdd Cydraddoldeb Strategol a Chenedlaethau'r Dyfodol 
Sefydlwyd Bwrdd Cydraddoldeb Strategol a Chenedlaethau'r Dyfodol (BCSCD) ym mis Medi 2021, mewn ymateb i un o argymhellion yr ymchwiliad craffu i Gydraddoldeb. Sefydlwyd y BCSCD i oruchwylio a chydgysylltu rhwymedigaethau'r cyngor o dan Ddeddf Cydraddoldeb 2010 (Dyletswydd Cydraddoldeb y Sector Cyhoeddus (Cymru) (Rheoliadau 2011)) ac i ddarparu ffocws corfforaethol ar gyfer materion sy'n ymwneud â chydraddoldeb. 
Ar hyn o bryd, mae Aelod y Cabinet dros Ddiwylliant, Hawliau Dynol a Chydraddoldeb (hefyd yn Gynghorydd Hyrwyddo ar gyfer LHDT) yn cadeirio'r BCSCD. Mae aelodaeth y bwrdd yn cynnwys yr Aelod y Cabinet dros Les (hefyd y Cynghorydd Hyrwyddo ar gyfer Iechyd a Lles), y Cynghorydd Hyrwyddo ar gyfer Amrywiaeth, Cyfarwyddwr y Gwasanaethau Corfforaethol ac ystod o Swyddogion eraill ar draws y cyngor sy’n gweithio ar wahanol agweddau ar gydraddoldeb ac amrywiaeth fel cydlyniant cymunedol, mynediad at wasanaethau, recriwtio a chyflogaeth. Mae'r BCSCD yn adrodd i'r Tîm Rheoli Corfforaethol (TRhC) ac yn darparu diweddariad ysgrifenedig blynyddol ar ei waith. Mae Grŵp Cynrychiolwyr Cydraddoldeb Adrannol y cyngor a'r Grŵp Llywio Dinas Hawliau Dynol hefyd yn adrodd i'r BCSCD.
Mae cylch gorchwyl cyfredol y BCSCD wedi'u hamlinellu eu bod yn gweithio i gefnogi rhoi Cynllun Cydraddoldeb Strategol 2020-24 y cyngor ar waith, gan gynnwys y camau gweithredu a'r argymhellion o'r ymchwiliad craffu i Gydraddoldeb 2019 a rhwymedigaethau'r cyngor o dan y Ddeddf Llesiant Cenedlaethau'r Dyfodol (Cymru) 2015. 
Yn ystod 2022-23, adolygodd y BCSCD y cynnydd a wnaed mewn perthynas â nifer o flaenoriaethau a nodwyd yn y Cynllun Cydraddoldeb Strategol 2022-24 gan gynnwys; data'r gweithlu, ymgyrchoedd i ddathlu amrywiaeth Abertawe a pholisi dim goddefgarwch at wahaniaethu, strategaeth Ymgynghori ac Ymgysylltu'r cyngor, rôl Cynghorwyr Hyrwyddo a datblygu Abertawe fel Dinas Hawliau Dynol. Roedd y BCSCD hefyd yn argymell bod y cyngor yn mabwysiadu diffiniad o Islamoffobia ac mae gwaith yn mynd rhagddo ar hyn o bryd mewn perthynas â'r cyngor yn archwilio a ddylai hefyd fabwysiadu diffiniad o wrthsemitiaeth a mabwysiadu'r Model Cymdeithasol o Anabledd. Mae gwaith hefyd yn mynd rhagddo ar hyn o bryd mewn perthynas â mapio cyfraniad gwasanaethau ar draws y cyngor i Gynllun Gweithredu Gwrthsemitiaeth Llywodraeth Cymru a Chynllun Gweithredu LHDTC+ Llywodraeth Cymru.    
4.3
Data'r Gweithlu 
Rydym wedi parhau i weithio i wella’r data cydraddoldeb sydd gennym am ein gweithlu ac i annog staff i ddatgelu eu data personol yn ymwneud â’u nodweddion gwarchodedig. Fel rhan o'r Strategaeth Datblygu Sefydliadol a'r Gweithlu, rydym wedi datblygu llinyn cydraddoldeb penodol o fewn y strategaeth ac wedi sefydlu grŵp cydraddoldeb trawsadrannol y gweithlu. Yn ystod 2022-23, archwiliodd grŵp cydraddoldeb y gweithlu sut i wella’r broses o gasglu data drwy roi Oracle Fusion ar waith a diwygio polisïau a phrosesau Adnoddau Dynol. Mae gwaith yn mynd rhagddo mewn perthynas ag adrodd am ymarferoldeb Oracle Fusion, cyn i ni annog staff yn ehangach i nodi data am eu nodweddion gwarchodedig ar y system.
Archwiliodd grŵp cydraddoldeb y gweithlu hefyd sut i annog staff i ddatgelu gwybodaeth bersonol am nodweddion gwarchodedig. Roedd yr awgrymiadau'n cynnwys annog uwch-reolwyr i gyhoeddi eu straeon personol eu hunain sy'n ymwneud â'u nodweddion gwarchodedig eu hunain, datblygu geirfa gorfforaethol ac ymagwedd safonol o gyfeirio at bobl â nodweddion gwarchodedig a theilwra ymagweddau i fod yn addas ar gyfer anghenion unigol yn hytrach nag ymagwedd "un ateb sy'n addas i bawb". Roedd awgrymiadau eraill yn cynnwys casglu'r wybodaeth drwy arolwg staff ledled y cyngor, casglu'r wybodaeth drwy arfarniadau ac amlinellu manteision posib i'r cyflogeion. Yn ystod 2022-23, archwiliodd y grŵp hefyd faterion recriwtio a gweithiodd gydag arbenigwr recriwtio i nodi ffyrdd y gellid adolygu ymagwedd recriwtio'r cyngor ac ymestyn ei gyrhaeddiad i ragor o grwpiau â nodweddion gwarchodedig. 
Hefyd, gwahoddodd aelodau'r BCSCD gynrychiolwyr o CCHD Cymru i drafod sut y gallai’r cyngor wella’r ffyrdd y mae’n casglu a monitro gwybodaeth cyflogaeth cydraddoldeb a data sy’n ymwneud â nodweddion gwarchodedig ac i gyfeirio at enghreifftiau o arfer da yn y sector cyhoeddus. 
4.4
Ymgyrchoedd sy'n dathlu amrywiaeth Abertawe a pholisi dim goddefgarwch at wahaniaethu. 
Yn ystod 2022-23, arweiniodd y Gwasanaethau Diwylliannol ar nifer o ymgyrchoedd i ddathlu. 
Amrywiaeth Abertawe a pholisi dim goddefgarwch at wahaniaethu. Gwnaethom gefnogi nifer o ddathliadau ledled y cyngor fel Mis Hanes LHDT+ (mis Chwefror), Mis Hanes Merched (mis Mawrth), Dydd Gŵyl Dewi (mis Mawrth), Wythnos ffoaduriaid (mis Mehefin), Pride Abertawe (mis Gorffennaf), Mis Hanes Pobl Dduon (mis Hydref) yn ogystal â chefnogi nifer o ddigwyddiadau penodol wedi'u harwain gan wasanaethau. Mae ein horielau, ein gwasanaethau treftadaeth ac amgueddfeydd a llyfrgelloedd wedi hwyluso ystod o weithgareddau diwylliannol, gweithdai a digwyddiadau sydd wedi hyrwyddo a dathlu amrywiaeth yn Abertawe.
Yn ystod 2022023, parhaodd y gwaith ar y prosiect Gwneuthurwyr Newid drwy 
gynnal digwyddiadau, creu arddangosfeydd a chynhyrchu ffilmiau, hysbysfyrddau a deunyddiau eraill.
 Roedd y prosiect yn cynnwys nifer o orielau, amgueddfeydd, sefydliadau 
eraill a deunydd ymgyrchu a oedd yn hyrwyddo'r rheini a oedd yn gweithio dros 
gyfiawnder a chydraddoldeb hiliol, gweithwyr, menywod a hawliau LHDTC+.
Mae gwaith hefyd wedi parhau ar y rhaglen CYFUNO a gynlluniwyd i gefnogi pobl i gael mynediad at weithgarwch diwylliannol ar gyfer lles a datblygu sgiliau newydd mewn gweithgareddau fel creu ffilmiau, ysgrifennu creadigol, creu cerddoriaeth, dawnsio, crefftau, animeiddio, treftadaeth, gwirfoddoli, arddangosfeydd a chelf weledol. Buom yn dathlu'r Flwyddyn Newydd Tsieineaidd gyda chyfres o weithdai gyda phobl ifanc o'r gymuned Tsieineaidd i greu murluniau ar gyfer canol y ddinas i ddathlu'r achlysur a chynhyrchu ffilm Dinas Noddfa a oedd yn hyrwyddo ffoaduriaid a chymunedau Abertawe'n gadarnhaol. Rydym wedi parhau i weithio gyda Chyfeillion y Glynn Vivian a gwirfoddolwyr i ddarparu grwpiau croesawu a chynhyrchu hysbysfyrddau fel rhan o ymgyrch i groesawu ffoaduriaid. 
Eleni, gwnaethom hefyd ddatblygu Polisi Goleuo drafft ar gyfer Neuadd y Ddinas sy'n amlinellu ein hymagwedd a'n proses ar gyfer goleuo neuadd y Ddinas i goffáu digwyddiadau a /neu gynyddu ymwybyddiaeth o faterion a digwyddiadau cydraddoldeb allweddol. I gyd-fynd â'r Polisi Goleuo mae datblygiad calendr cydraddoldeb ac amrywiaeth sy'n nodi digwyddiadau a dyddiadau cydraddoldeb ac amrywiaeth arwyddocaol. Mae gwaith hefyd yn mynd rhagddo mewn perthynas â datblygu Polisi Enwi drafft sydd â'r nod o gydnabod cyfraniad unigolion allweddol i fywyd cyhoeddus a'r amrywiaeth yn ein treftadaeth a'n hanes gwleidyddol, cymdeithasol a diwylliannol. 
4.5
Strategaeth Ymgynghori ac Ymgysylltu
Rydym yn parhau i gefnogi ein hymrwymiad i ymgynghori ac ymgysylltu â phreswylwyr, cyflogeion a rhanddeiliaid eraill ac wrth ddatblygu polisïau newydd a'n prosesau gwneud penderfyniadau. Mabwysiadwyd ein Strategaeth Ymgynghori ac Ymgysylltu ddiwygiedig gan y cyngor eleni ac mae gwaith yn cael ei wneud gan y tîm Arweinyddiaeth ac uwch-reolwyr i greu strwythur ar gyfer grwpiau a rhwydweithiau ymgysylltu mewnol ac allanol. Mae'r strategaeth yn darparu fframwaith ar gyfer bodloni gofynion ymgynghori ac ymgysylltu'r cyngor ac yn darparu arweiniad ar pryd y dylai'r cyngor ymgynghori ac ymgysylltu â rhanddeiliaid, lefel yr ymgynghori ac ymgysylltu sydd ei angen, egwyddorion i'w hystyried wrth ymgynghori ac ymgysylltu a'r defnydd o ganlyniadau ymgynghori ac ymgysylltu. Mae'r strategaeth wedi'i llunio i gefnogi prosesau ymgynghori ac ymgysylltu statudol a rheoliadol presennol, trefniadau ymgynghori ac ymgysylltu hirsefydlog o fewn meysydd gwasanaeth, a threfniadau partneriaeth cyfredol. Eleni, mae pobl wedi cael y cyfle i fynegi eu barn ar ystod eang o faterion gan gynnwys cyllideb y cyngor, Cynllun Corfforaethol ac Amcanion Lles y cyngor (blaenoriaethau corfforaethol), blaenoriaethau Hawliau Dynol, a Chynllun Corfforaethol Cyd-bwyllgor Corfforedig De-orllewin Cymru.
Yn ystod 2022-23, mabwysiadodd y cyngor strategaeth cyfranogiad y cyhoedd mewn democratiaeth hefyd. Nod y strategaeth yw cynyddu ymwybyddiaeth o sut i ddod yn gynghorydd a beth y mae bod yn gynghorydd yn ei olygu, sut i gael mynediad ar wybodaeth am benderfyniadau a wneir gan y cyngor (neu a gynllunnir yn y dyfodol agos) a chyflwyno sylwadau i'r cyngor am benderfyniad cyn, ac ar ôl iddo gael ei wneud. Eleni, gweithiodd ein Tîm Gwasanaethau Democrataidd gyda'n Tîm Partneriaeth a Chyfranogaeth i gynyddu ymwybyddiaeth pobl ifanc am yr hawl pleidleisio newydd i bobl ifanc oed 16 sy'n byw yng Nghymru. 
Eleni, gwnaeth y cyngor gaffael cymorth allanol, gan Lab Cyd-gynhyrchu Cymru, i adeiladu ar ymagweddau cydgynhyrchiol a ddefnyddiwyd drwy gydol y pandemig ac i ddatblygu galluedd a gallu mewnol ymhellach. Nod y prosiect oedd datblygu galluedd a gallu'r cyngor mewn perthynas â chydgynhyrchu. Roedd cam cyntaf y prosiect yn canolbwyntio ar asesu galluedd a phrofiad cydgynhyrchu presennol y cyngor, drwy ddefnyddio arolwg a chasgliad o enghreifftiau o arfer. Roedd y broses hon yn cynnwys mapio rhanddeiliaid, recriwtio, hyfforddi bron i 40 o hyrwyddwyr cydgynhyrchu ac ymgysylltu cychwynnol ag uwch-arweinwyr y cyngor. Roedd ail gam y prosiect yn canolbwyntio ar ddysgu, cynyddu ymwybyddiaeth a datblygu gwybodaeth ymarferol am gydgynhyrchu, sgiliau a rhwydweithiau ar draws y sefydliad. Nododd y cam hwn rai meysydd o arfer da, yn ogystal â nodi meysydd i'w gwella a'r angen i ddatblygu polisi cydgynhyrchu a chyfranogiad corfforaethol. Mae gwaith ar ddatblygu polisi cydgynhyrchu a chyfranogiad drafft yn mynd rhagddo ar hyn o bryd ac yn tynnu at ei derfyn. 
Rhagwelir y bydd y polisi yn nodi pryd a sut y dylid defnyddio cydgynhyrchu a chyfranogiad ac yn helpu cynghorwyr a swyddogion i benderfynu ar y ffyrdd mwyaf effeithiol o gydgynhyrchu prosiectau gan sicrhau bod amrywiaeth o bobl â diddordeb yn y mater yn cymryd rhan. Rhagwelir hefyd y bydd y polisi'n helpu i wreiddio diwylliant o gydgynhyrchu ar draws y sefydliad ac yn cyd-fynd ag adnoddau ymarferol fel enghreifftiau o arfer da, map rhanddeiliaid, disgrifyddion rôl ar gyfer hyrwyddwyr cydgynhyrchu, rhwydwaith a phecyn cymorth cydgynhyrchu, y gwedudalennau a hyfforddiant.
4.6  Cynghorwyr Hyrwyddo
Rydym wedi parhau i weithio ar egluro a hyrwyddo rôl Cynghorwyr Hyrwyddo, gyda'r nod o wella ymgysylltiad â ffurflenni ymgynghori a sefydlu cysylltiadau â’r Bwrdd Cydraddoldeb Strategol a Chenedlaethau'r Dyfodol. Mae Cynghorwyr Hyrwyddo'n bodoli i roi llais i faterion neu grwpiau sydd heb gynrychiolaeth ddigonol yn draddodiadol, y mae angen eu cadw'n flaenoriaeth ym musnes y cyngor, wrth wneud penderfyniadau a datblygu polisïau. Mae rôl a swyddogaethau Cynghorwyr Hyrwyddo wedi'u cynnwys yng nghyfansoddiad y cyngor. 
Eleni, rydym wedi bod yn archwilio datblygiad disgrifiad swydd/proffil rôl ar gyfer yr hyrwyddwyr ac yn datblygu rhaglen gyfathrebu i hyrwyddo gwaith a digwyddiadau sy'n gysylltiedig â chydraddoleb drwy ein datganiadau i'r wasg, ein gwefan gyhoeddus a chyfryngau cymdeithasol. Mae Cynghorwyr Hyrwyddo yn parhau i weithio gyda grwpiau â nodweddion gwarchodedig a'u cefnogi ac yn hyrwyddo materion cydraddoldeb. Maent yn cynnwys ystod eang o faterion cydraddoldeb, gan gynnwys; Gwrthgaethwasiaeth a Chyflogaeth Foesegol, Gofalwyr, Anabledd a Mynediad at Wasanaethau, Amrywiaeth, LHDT (Pobl Lesbiaidd, Hoyw, Ddeurywiol a Thrawsryweddol), Menywod, Cam-drin Domestig, Iechyd a Lles, Hawliau Dynol, LHDT, Tlodi, Crefydd, Ffydd a Chredoau, Noddfa a Chynhwysiant, Pobl agored i niwed a Phobl Hŷn, Mynd i'r afael â hiliaeth mewn ysgolion a Menywod. Mae rhestr o Gynghorwyr Hyrwyddo ar gael yma.
4.7
Fforymau a Rhwydweithiau Cydraddoldeb
Rydym wedi parhau i ddatblygu a chefnogi nifer o fforymau a rhwydweithiau cydraddoldeb mewnol ac allanol. Mae grŵp staff cydraddoldeb trawsadrannol yn bodoli o fewn y cyngor, ac mae'n cynnal a datblygu cysylltiadau cydraddoldeb mewn meysydd gwasanaeth er mwyn rhannu arfer da, nodi meysydd i'w datblygu ac i ddarparu hyfforddiant cydraddoldeb penodol. Mae'r grŵp wedi derbyn hyfforddiant a gwybodaeth ar y Model Cymdeithasol o Anabledd, a'r defnydd o hawdd ei ddeall a Chymraeg/Saesneg clir, canllawiau ar gyfieithu i'r Gymraeg ac yn fwy diweddar mae'r grŵp wedi cynorthwyo gyda rhoi'r fenter Dinas Hawliau Dynol ar waith. Mae'r grŵp hwn yn gweithio dan gyfarwyddyd y BCSCD ac mae Cadeirydd y bwrdd yn ymuno â'r grŵp ar ddechrau pob cyfarfod i ddarparu cyfeiriad ac arweiniad strategol ac ateb unrhyw gwestiynau a allai godi gan aelodau'r grŵp.
Mae fforymau cydraddoldeb mewnol eraill yn cynnwys grŵp rhwydwaith amrywiaeth y staff a grŵp cydraddoldeb y gweithlu. Hwylusir rhwydwaith amrywiaeth y staff gan y Tîm Cydlyniant ac mae'n bodoli i ddarparu fforwm ar gyfer staff â nodweddion gwarchodedig i ddod ynghyd a rhannu profiadau a syniadau ar gyfer gwella mewn perthynas â hyrwyddo amrywiaeth a chynhwysiant. Mae aelodaeth yn agored i unrhyw aelod o staff sydd ag un neu fwy o nodweddion gwarchodedig a chaiff cylch gorchwyl ac amcanion/blaenoriaethau’r grŵp eu pennu gan aelodau’r grŵp. Sefydlwyd grŵp cydraddoldeb y gweithlu i roi llinyn cydraddoldeb Strategaeth Datblygu Sefydliadol a'r Gweithlu newydd y cyngor ar waith ac yn canolbwyntio ar anghydraddoldebau yn y gweithlu, gan greu datrysiadau i'r materion hyn ac ymgysylltu â'r gweithlu i gefnogi'r gwaith o gyflawni'r datrysiadau hyn. 
Rydym hefyd yn gweithio i gefnogi a chymryd rhan mewn ystod o fforymau a rhwydweithiau cydraddoldeb allanol fel y fforwm LHDTC+, y rhwydwaith 50+ a'r grŵp Cyswllt Anableddau. Rydym hefyd wedi creu sesiynau ymgysylltu pwrpasol pan fo'r angen yn codi. Fodd bynnag, rydym yn cydnabod bod rhai bylchau mewn perthynas â fforymau a rhwydweithiau penodol e.e. sefydlu fforwm Menywod (argymhelliad penodol o’r Ymchwiliad Craffu i Gydraddoldeb). Yn ogystal, rydym hefyd yn cydnabod bod rhai problemau yn ymwneud â chynaliadwyedd rhwydweithiau a fforymau a rôl y cyngor wrth gefnogi'r rhain. Ar hyn o bryd rydym yn adolygu ein cefnogaeth yn unol ag adnoddau ac wrth i ni adolygu ein strwythur a phrosesau i roi ein strategaeth Ymgynghori ac Ymgysylltu ar waith gyda Thîm Arweinyddiaeth y cyngor. 

4.8
Diffinio Islamoffobia a Gwrthsemitiaeth
Eleni, argymhellodd y BCSCD y dylai'r Cabinet fabwysiadu diffiniad y Grŵp Hollbleidiol Seneddol ar Fwslimiaid Prydeinig o Islamoffobia. Diben mabwysiadu'r diffiniad oedd darparu fframwaith i ddeall a nodi a deall rhagfarn, gan gynnwys rhagfarn ddiarwybod ac i feithrin ymddiriedaeth o fewn ein cymunedau drwy ddangos bod y cyngor wedi ymrwymo i fynd i'r afael ag Islamoffobia. Mabwysiadwyd y diffiniad yn llawn gyda hysbysiad o gynnig mewn cyfarfod cyngor llawn ac rydym wedi diwygio ein canllawiau ar Asesiadau Effaith Integredig i ystyried hyn.
Mae gwaith hefyd yn mynd rhagddynt ar hyn o bryd mewn perthynas â'r cyngor yn mabwysiadu diffiniad o wrthsemitiaeth a chyflwyno hysbysiad o gynnig i'r cyngor. Mae gwaith ymchwil wedi'i wneud mewn perthynas â sut y mae cynghorau eraill wedi mabwysiadu'r diffiniad llawn gydag enghreifftiau a sut y gall y cyngor ei fabwysiadu.
4.9
Nodweddion Gwarchodedig: Iaith a Hunaniaeth 
Nododd grŵp cydraddoldeb y gweithlu nifer o argymhellion mewn perthynas â sut y mae'r cyngor yn cyfeirio at bobl â nodweddion gwarchodedig. Mae gwaith cychwynnol ar y gweill mewn perthynas â datblygu safonau corfforaethol a geirfa ar gyfer cyfathrebu mewnol. Roedd awgrymiadau'n cynnwys llunio dogfen ddrafft ac ymgynghori â rhanddeiliaid i gytuno ar arddull "mewnol". I gyd-fynd â'r maes gwaith hwn, mae'r BCSCD hefyd wedi bod yn gweithio i hyrwyddo argymhelliad Llywodraeth Cymru i beidio â defnyddio "BAME" fel acronym cyffredinol ac i gyfeirio'n benodol ar grwpiau lleiafrifoedd ethnig penodol lle bo modd, neu ddefnyddio'r term llawn "Pobl Ddu ac Ethnig Leiafrifol".  
4.10
 Model Cymdeithasol o Anabledd.
Mae gwaith hefyd ar y gweill mewn perthynas ag archwilio'r Model Cymdeithasol o Anabledd ac a all y cyngor fabwysiadu'r egwyddorion o fewn y model a'u cynnwys yn ein polisïau, ein gweithdrefnau a'n prosesau. Ailddatganodd Llywodraeth Cymru eu hymrwymiad i'r Model Cymdeithasol o Anabledd yn 2021 a sefydlodd Dasglu Hawliau Pobl Anabl i lunio cyfres o argymhellion ar gyfer Llywodraeth Cymru ac awdurdodau lleol. Rhagwelir y bydd ein gwaith yn y maes hwn yn ein rhoi mewn sefyllfa gref i ymateb i'r argymhellion hyn pan fyddant yn cael eu cyhoeddi yn gynnar yn 2024. 
Rydym hefyd am fynd ar drywydd statws Arweinydd Hyderus o ran Anabledd yn y cynllun cyflogwr Hyderus o ran Anabledd. Eleni, rydym wedi cynnal trafodaethau gyda sefydliadau eraill yn y sector cyhoeddus e.e. y DVLA, sydd eisoes wedi cyflawni'r statws. Rydym yng nghamau cynnar archwilio'r gofynion a deall ein cynnig presennol o ran hygyrchedd ein hadeiladau ffisegol/gweithle a'n polisïau a'n gweithdrefnau recriwtio ac AD, cyn gweithio ar gyflwyniad. 
4.11
Cynllun Gweithredu Cymru Wrth-hiliol
Cyhoeddwyd Cynllun Gweithredu Cymru Wrth-hiliol yn haf 2022 ac rydym wedi gwneud rhywfaint o waith cychwynnol mewn perthynas â nodi camau gweithredu penodol ar gyfer yr awdurdod lleol a thrafod y disgwyliadau gyda Phennaeth Tîm Gweithredu Llywodraeth Cymru. Ar hyn o bryd rydym yn mapio'r hyn y mae ein gwasanaethau'n ei wneud mewn perthynas â chamau gweithredu penodol yn y cynllun. Gan weithio gyda CLlLC a 'Dangos y Cerdyn Coch i Hiliaeth', rydym wedi cefnogi cynghorwyr a swyddogion i ymgymryd â hyfforddiant mewn perthynas â Cynllun Gweithredu Cymru Wrth-hiliol ar bynciau fel Deddf Cydraddoldeb (2010), gwrth-hiliaeth, recriwtio, cadw, a chamau gweithredu cadarnhaol.
4.12
Cynllun Gweithredu LHDTC+ i Gymru

Cyhoeddodd Llywodraeth Cymru Gynllun Gweithredu LHDTC+ i Gymru ym mis Ionawr 2023. Er bod y rhan fwyaf o'r camau gweithredu wedi'u hanelu at Lywodraeth Cymru ar lefel genedlaethol, bydd y camau gweithredu hyn yn cael effaith ar y ffordd y mae'r cyngor yn gweithredu, yn gwneud penderfyniadau ac yn datblygu polisïau newydd. Ar hyn o bryd rydym yn gweithio gyda Phenaethiaid Gwasanaethau er mwyn cynyddu ymwybyddiaeth o'r cynllun ac i nodi gweithgarwch presennol a'r gwaith a gynlluniwyd mewn perthynas â'r camau gweithredu sydd wedi'u cynnwys yn y cynllun. Rydym hefyd yn bwriadu adolygu cylch gorchwyl ac aelodaeth Fforwm LHDTC+ y cyngor (gyda chyfranogiad gan Heddlu De Cymru) ac yn bwriadu defnyddio cynllun gweithredu LHDTC+ Llywodraeth Cymru fel ffocws newydd ar gyfer camau gweithredu â blaenoriaeth. 
4.13  Abertawe: Dinas Hawliau Dynol
Datganodd Abertawe ei statws Dinas Hawliau Dynol mewn digwyddiad ym mis Rhagfyr 2022, ar ôl 18 mis o waith paratoadol. Cyn y datganiad, sefydlwyd grŵp llywio Dinas Hawliau Dynol i arwain a goruchwylio datblygiad y gwaith. Cadeiriwyd y grŵp llywio gan Aelod y Cabinet dros Gydraddoldeb a Diwylliant ac roedd yr aelodaeth yn cynnwys cynrychiolwyr o wahanol feysydd gwasanaeth ar draws y cyngor, Heddlu De Cymru, y Gwasanaeth Prawf, Gwasanaeth Tân ac Achub Canolbarth a Gorllewin Cymru, Prifysgol Abertawe, Bwrdd Iechyd Prifysgol Bae Abertawe, Prifysgol Cymru y Drindod Dewi Sant, Cyfoeth Naturiol Cymru, Rhwydwaith Cydgynhyrchu Abertawe. 
Yn dilyn cyfres o ddigwyddiadau ymgysylltu ac arolwg ar draws y ddinas ym mis Hydref 2021, nodwyd nifer o flaenoriaethau i ddarparu ffocws i'n gwaith ym maes Hawliau Dynol. Mae'r blaenoriaethau'n cynnwys; trechu tlodi, cefnogi plant agored i niwed a'u teuluoedd, trechu rhagfarn, cam-drin domestig a thrais, cynyddu ymwybyddiaeth am Hawliau dynol ar draws y ddinas. Mae gwaith hyd yma wedi cynnwys mapio polisïau a rhaglenni sy'n bodoli eisoes dan y blaenoriaethau hyn, gwaith cynnwys pellach â phartneriaid a rhanddeiliaid a datblygu arweiniad ar gyfer sefydliadau - Ymagwedd at Hawliau Dynol ac Arweiniad Hawliau yn eich Poced. Cynhaliwyd digwyddiad ymgysylltu ar raddfa fawr ym mis Mehefin 2023 a ddaeth ag ystod o randdeiliaid ynghyd i nodi a datblygu camau gweithredu i fynd i'r afael â'r blaenoriaethau yn ein cynllun gweithredu ac i rannu arfer da.
Mae ein partneriaid yn rhannu ein hymrwymiad i Abertawe fel Dinas Hawliau Dynol ac mae wedi'i nodi fel cam penodol yng Nghynllun Lles Bwrdd gwasanaethau Cyhoeddus Abertawe. Eleni, gwnaethom gomisiynu Sefydliad Hawliau Dynol Prydain i ddarparu hyfforddiant i dros 60 o uwch-reolwyr, swyddogion polisi a chynghorwyr Cyngor Abertawe a chynrychiolwyr o'n sefydliadau partner BGC. Rydym hefyd yng nghamau cynnar datblygu Panel Rhanddeiliaid Hawliau Dynol i weithredu fel 'ffrind beirniadol' i'r cyngor a'i bartneriaid gan gyfannu ei arbenigedd a'i brofiad o safbwynt annibynnol. 
4.14
 Asesiadau Effaith Integredig  
Rydym yn parhau i ddefnyddio gwybodaeth am gydraddoldeb i lywio ein proses benderfynu allweddol a'n datblygiad polisi. Mae Asesiadau Effaith Integredig yn rhan annatod o unrhyw broses benderfynu ac rydym yn gweithio i'w hannog iddynt gael eu cynnal cyn gynted â phosib yn ystod unrhyw fenter - yn ddelfrydol ar y cychwyn. Mae ein proses Asesiadau Effaith Integredig yn ystyried materion a blaenoriaethau allweddol, fel tlodi, allgáu cymdeithasol, cydlyniant cymunedol, gofalwyr a Chonfensiwn y Cenhedloedd Unedig ar Hawliau'r Plentyn (CCUHP) a'r Gymraeg.
Mae ein proses Asesiadau Effaith Integredig ddiwygiedig bellach yn ystyried ystyriaethau mewn perthynas â'r ddyletswydd economaidd-gymdeithasol, Islamoffobia a Hawliau Dynol. Mae ein Tîm Mynediad i Wasanaethau wedi parhau i ddarparu cefnogaeth benodol ar gyfer ein proses Asesiadau Effaith Integredig drwy ddarparu gwybodaeth, arweiniad a chefnogaeth amserol. Mae'r tîm hefyd yn parhau i fonitro a sicrhau ansawdd yr holl Asesiadau Effaith Integredig a gwblhawyd. Cafwyd rhai trafodaethau cychwynnol cynnar â chydweithwyr mewn awdurdodau lleol eraill a CLlLC am fanteision symud Asesiadau Effaith Integredig i fformat digidol.
4.15  Rhoi’r ddyletswydd economaidd-gymdeithasol ar waith
Eleni, rydym wedi parhau i wreiddio'r ddyletswydd economaidd-gymdeithasol yn ein holl benderfyniadau a'n datblygiad polisi drwy gynnwys yr ystyriaeth hon yn ein proses Asesiadau Effaith Integredig. Mae holl uwch-reolwyr y cyngor ac aelodau o Fwrdd Gwasanaethu Cyhoeddus Abertawe wedi derbyn yr hyfforddiant ar oblygiadau a gweithrediad y ddyletswydd economaidd-gymdeithasol. Mae gofynion y ddyletswydd hefyd wedi'u cynnwys o fewn hyfforddiant cydraddoldeb gorfodol ar gyfer yr holl staff y cyngor. Nid yw'r ddyletswydd economaidd-gymdeithasol yn cynnwys gofyniad adrodd penodol er ein bod yn parhau i fonitro'r ddyletswydd economaidd-gymdeithasol drwy'r broses Asesiadau Effaith Integredig a chaiff pob adroddiad llawn ei drosglwyddo i'r Tîm Tlodi a'i Atal am eu cyngor arbenigol a'u hadborth. 
4.16
Data a Gwybodaeth Leol 
Rydym yn parhau i adeiladu ar ein gwybodaeth am bobl â nodweddion gwarchodedig sy'n byw yn Abertawe ac rydym yn gweithio tuag at ddiweddariad o'r Adolygiad Ystadegau Cydraddoldeb manwl a gynhaliwyd ddiwethaf ym mis Ionawr 2020, a fydd yn llywio Cynllun Cydraddoldeb Strategol nesaf y cyngor. Eleni, rydym wedi parhau i adolygu a datblygu gwybodaeth ddemograffig sydd wedi'i chynnwys ar wedudalennau 'Ystadegau' y cyngor. 
Erbyn mis Mai 2022, gwnaethom hefyd ddiweddaru ein sylfaen dystiolaeth drwy adolygu ffynonellau data perthnasol ac ystadegau allweddol am les cymdeithasol, economaidd, amgylcheddol a diwylliannol fel rhan o Asesiad o Les Lleol Bwrdd Gwasanaeth Cyhoeddus Abertawe. Darparodd yr asesiad hwn y sylfaen dystiolaeth ar gyfer y Cynllun Lles Lleol diweddarach.
Cyhoeddwyd canlyniadau cychwynnol Cyfrifiad 2021 gan SYG ym mis Mehefin 2022, ac ar ôl hyn rhyddhawyd ystod eang o ddata ar nodweddion poblogaeth a chartrefi fesul cam – ar gyfer pynciau unigol ac ystadegau amlamryweb. Mae'r Cyfrifiad yn darparu diweddariad cynhwysfawr, unwaith y degawd, i'n sylfaen dystiolaeth am gydraddoldeb a nodweddion gwarchodedig, gan gynnwys ystadegau ar gyfer ardaloedd lleol o fewn y sir. 
Mae rhai o ganlyniadau cychwynnol Cyfrifiad 2021 ar gyfer Abertawe yn ymwneud â chydraddoldeb fel a ganlyn: 
· Er gwaethaf gostyngiad cyffredinol bach yng nghyfanswm poblogaeth Abertawe, cynyddodd cyfran y bobl a nododd eu grŵp ethnig fel un nad yw'n wyn o 6% yn 2011 (tua 14,300 o bobl) i 8.6% yn 2021 (20,400).  
· Y grŵp ethnig mwyaf nad yw'n wyn yn Abertawe yn 2021 oedd 'Indiaidd' (tua 2,900 o bobl neu 1.2% o'r cyfanswm poblogaeth) gyda grwpiau 'Asiaidd arall', 'Caribïaidd' a 'Bangladeshaidd' hefyd dros 2,000 o bobl.
· Mae 41% o breswylwyr Abertawe oed 16+ (81,400 o bobl) yn briod neu mewn partneriaeth sifil gofrestredig, gostyngiad cyffredinol o tua 5,400 ers 2011.
· Dywedodd 41% o breswylwyr Abertawe (tua 98,500) yn 2021 mai Cristnogaeth yw eu crefydd, gostyngiad o tua 14% ers 2011.  Dywedodd 47% o breswylwyr eu bod yn anghrefyddol, cynnydd o 34% ers 2011. Y grefydd leiafrifol fwyaf yn Abertawe yw Moslemiaeth (tua 7,700 neu 3.2%).
· Gofynnwyd cwestiynau gwirfoddol am gyfeiriadedd rhywiol a hunaniaeth rhywedd yn y Cyfrifiad am y tro cyntaf yn 2021. Yn Abertawe, nododd 6,700 o bobl (3.4% o bobl oed 16+) gyfeiriadedd LHD+.
Bydd dadansoddiad manylach o ystadegau Cyfrifiad 2021 sy'n ymwneud â nodweddion gwarchodedig yn cael ei gynnwys yn y ddogfen Adolygiad Ystadegau Cydraddoldeb yn ddiweddarach yn 2023.
Rydym hefyd wedi adolygu ein proffiliau ardaloedd lleol sy'n dod ag ystod o wybodaeth ystadegol ac arall ynghyd am ardaloedd lleol yn Abertawe, gan gynnwys data sy'n gysylltiedig ag agweddau ar gydraddoldeb. Mae proffiliau ar gael ar hyn o bryd ar gyfer y sir, ein 32 o wardiau (fel y'i diwygiwyd gan yr adolygiad diweddar o ffiniau wardiau a roddwyd ar waith ar gyfer etholiadau cynghorau Mai 2022) a'r tair Ardal Etholaethol gyfredol. Mae'r proffiliau hyn hefyd yn cynnwys data am wardiau o Gyfrifiad 2021 a gyhoeddwyd yn gynnar yn 2023.  
4.17
Gwybodaeth Hygyrch  
Yn ystod 2022-23, gwnaethom barhau i ddatblygu a gwella gwefan y cyngor. Mae fframwaith a thempledi'r wefan wedi'u diweddaru yn unol â safonau newydd canllawiau hygyrchedd WCAG 2.2. Mae'r system archebu hygyrch a dwyieithog wedi cael ei defnyddio'n llwyddiannus ers 18 mis. Mae gwaith ar y gweill i drosi ffeiliau PDF anhygyrch i wedudalennau ar gyfer hygyrchedd, gyda channoedd eisoes wedi'u cwblhau. Mae cyngor pellach i staff ar hygyrchedd wedi'i ychwanegu at Staffnet, yn ogystal â hyrwyddo materion cydraddoldeb yn barhaus ar gyfer staff a'r cyhoedd. 
Rydym hefyd wedi gwneud gwaith sylweddol yn ymwneud â menter Lleoedd Llesol, gan ddatblygu gwybodaeth am gostau byw ar y wefan, bysus am ddim / digwyddiadau cost isel, ynghyd â ffurflenni ar gyfer y Grant Urddas Mislif a gwybodaeth am ble i gael gafael ar gyflenwadau. Eleni, gwnaethom ddatblygu system gynhwysfawr i reoli a dyrannu'r grant costau byw yn effeithiol ac rydym wedi gwneud 127,971 o daliadau i unigolion, gan ddyrannu dros £14 miliwn o bunnoedd i'r rheini mewn angen yn ein cymunedau hyd yma. 
Rydym wedi parhau i ddarparu ymagwedd gydlynol at waith cyfieithu ar y pryd a chyfieithu, gan gynnwys darpariaeth dros y ffôn ac wyneb yn wyneb drwy ein haelodaeth o'r Gwasanaeth Cyfieithu Cymru. Nid yw hyn yn cynnwys cyfieithu Cymraeg-Saesneg mewnol gan ein huned gyfieithu.
O ganlyniad i'n haelodaeth partneriaeth GCC, mae gennym ymagwedd gydlynol at bob math o ddehongli a chyfieithu, gan gynnwys darpariaeth dros y ffôn ac wyneb yn wyneb. 
Mae Cyngor Abertawe yn parhau i fod yn ymrwymedig i Safonau'r Gymraeg. Amlinellodd ein Hadroddiad Safonau'r Gymraeg 2022-23 sut yr ydym wedi bodloni'r safonau hyn ac yn cynnwys enghreifftiau ac uchafbwyntiau prosiectau a gweithgareddau newydd. Mae'r adroddiad hwn hefyd yn cynnwys gwaith neu gamau gweithredu o ganlyniad i unrhyw adborth, ymchwiliadau neu waith monitro gan y Comisiynydd, neu o ganlyniad i gwynion a dderbyniwyd yn uniongyrchol gan y cyhoedd.
14.18
Cynnydd gyda chamau eraill yng Nghynllun Cydraddoldeb Strategol 2020-24
Mae llawer o'r cynnydd a wnaed o ran cyflawni'r camau o fewn Cynllun Cydraddoldeb Strategol 2020-24 eisoes wedi'i amlygu yn yr adroddiad hwn, fodd bynnag, mae gweddill yr adroddiad yn disgrifio rhywfaint o'r cynnydd a wnaed mewn perthynas â chamau eraill na soniwyd amdanynt yn flaenorol;
(i)
Trais Domestig
Eleni, rydym wedi parhau i weithio mewn partneriaeth â BIPBA, partneriaid arbenigol o sefydliadau statudol ac anstatudol i gynyddu ymwybyddiaeth o Drais yn erbyn Menywod, Cam-drin Domestig a Thrais Rhywiol (VAWDASV). Roedd y cyfrifoldeb hwn a rannwyd yn ein galluogi i gyflawni ein hamcanion, gan sicrhau ymyrryd mewn ffordd amserol, effeithiol a chymorth. 
Roedd ymyrryd mewn argyfwng yn parhau i fod yn flaenoriaeth, gyda'r galw am y gwasanaeth IDVA yn cyrraedd niferoedd digynsail. Derbyniom 2,056 o atgyfeiriadau rhwng Ebrill 22 a Mawrth 23, gan gynnig cymorth, diogelu a chymorth llys i'r rheini sy'n destun i'r system Cyfiawnder Troseddol a Sifil. 
Yn unol â'r Fframwaith Hyffordd Cenedlaethol, mae 1,225 aelod o staff wedi cwblhau hyfforddiant ar-lein VAWDASV Grŵp 1. Mae hyfforddiant Gofyn a Gweithredu Grŵp 2 wedi'i ddarparu i dros 60 aelod o staff ac i 7 ar gyfer Grŵp 3. Yn dilyn hyn, mae rhagor o ymwybyddiaeth o VAWDASV ac mae staff yn fwy hyderus a gwybodus ynghylch llwybrau i sicrhau diogelu a chymorth. 
Roedd ein hymgyrch Diwrnod Rhuban Gwyn yn hynod lwyddiannus, buom yn gweithio mewn partneriaeth â Phrifysgol Abertawe gan gynyddu ymwybyddiaeth ar draws Abertawe i roi terfyn ar Drais yn erbyn Menywod a Merched. Gwnaeth tua 40 o dimau chwaraeon ym Mhrifysgol Abertawe addewid i gefnogi. Cynyddodd stondin hyrwyddo yng nghyntedd Neuadd y Ddinas ymwybyddiaeth a llofnododd llawer o ddynion a menywod addewid i gefnogi'r ymgyrch. Mewn partneriaeth â Mosg Abertawe, canolbwyntiodd pregeth ddydd Gwener ar gynyddu ymwybyddiaeth o drais domestig yn y gymuned Fwslemaidd. Cyrhaeddodd yr ymgyrch hon ddemograffig eang ar draws Abertawe. 
Comisiynwyd Cymorth i Ferched Cymru i gynyddu ymwybyddiaeth o VAWDASV drwy eu rhaglen 'Newid sy'n Para'. Mae'r rhaglen gymunedol 'Gofyn i fi' sydd â'r nod o gynyddu ymwybyddiaeth, cefnogi a chyfeirio, wedi hyfforddi 117 o unigolion ac wedi dosbarthu 3,998 darn o lenyddiaeth a gyrhaeddodd 13,747 o unigolion. Derbyniodd cyfanswm o 67 yr hyfforddiant Gweithwyr Proffesiynol Dibynadwy ac maent bellach yn fwy parod i ddarparu cyngor a chymorth ar ddiogelwch.  
Drwy ein Grŵp Cymunedol ac Ymgysylltu, gwnaethom gyhoeddi a rhannu holl ymgyrchoedd y Llywodraeth a gwybodaeth am VAWDASV â'r holl bartneriaid perthnasol. 
(ii)
Troseddau Casineb 
Mae ein Cynllun Gweithredu Rhanddeiliaid Troseddau Casineb Abertawe yn cael ei reoli a'i fonitro o hyd drwy'r Grŵp Rhanddeiliaid Troseddau Casineb a Grŵp Llywio Partneriaeth Abertawe Mwy Diogel. Rydym wedi parhau i gefnogi amrywiaeth o weithgareddau yn ystod yr Wythnos Ymwybyddiaeth o Droseddau Casineb 2022 e.e. noson ffilm a bwyd a gynhaliwyd yn Unedau Dyfaty ar gyfer preswylwyr, gan ddangos ffilm ag iddi neges wrth-wahaniaethu gref ac yna sgwrs a chyfeirio ar Droseddau Casineb. Ym mis Chwefror 2023, cymerodd 22 o bartneriaid ran mewn sesiwn wybodaeth a gyflwynwyd gan Cymorth i Ddioddefwyr, ar sut i greu mannau diogel ar-lein ac adrodd am iaith gas yn ddiogel. Mae sesiwn Ymwybyddiaeth o Droseddau Casineb pellach wedi'i threfnu ar gyfer Wythnos Ymwybyddiaeth o Droseddau Casineb 2023. Rhwng mis Ebrill 2022 a mis Mai 2023, mae 103 aelod o staff wedi cwblhau'r cwrs e-ddysgu Troseddau Casineb ar borth y cyngor.  
(iii)
Cyrhaeddiad Addysgol – Cau'r Bwlch 
Mae Llywodraeth Cymru wedi rhoi'r gorau i'r casgliadau data cenedlaethol ar gyfer asesu sylfaenol, asesiadau athrawon diwedd cyfnod sylfaen ac asesiadau athrawon diwedd cyfnod allweddol 2 yn unol â'r Cwricwlwm i Gymru. Ar hyn o bryd nid oes unrhyw ddata perfformiad amgen wedi'i gasglu na'i ddadansoddi ar gyfer y grwpiau oedran cynradd hyn. Mae casgliadau data asesu athrawon diwedd cyfnod allweddol 3 wedi ailddechrau ers y pandemig, ac mae dadansoddi cyfyngedig ar gael ar gyfer 2022 (ond nid ar lefel awdurdod lleol neu ysgol). Disgwylir y bydd y casglu data'n dod i ben ar ddiwedd 2024 unwaith y bydd y cwricwlwm newydd yn berthnasol i ddisgyblion ym mlwyddyn 9. Yn 2022, cyrhaeddodd 78% o ddisgyblion yn genedlaethol ddangosydd pynciau craidd CA3, gyda chanlyniad Abertawe'n debyg ar 77.5%.
Oherwydd y pandemig, nid yw canlyniadau cenedlaethol yng nghyfnod allweddol 4 wedi'u cyfrifo gan Lywodraeth Cymru, ond bydd yn ailddechrau yn 2023. Mae dosbarthiadau gradd fesul pwnc ar gael ar gyfer 2022 yn seiliedig ar ddadansoddiad y Cyd-gyngor Cymwysterau, ac mae canlyniadau Abertawe'n cymharu'n ffafriol yn y rhan fwyaf o feysydd pwnc. Mae dadansoddiad lleol o ganlyniadau Abertawe'n dangos perfformiad da yn gyffredinol, er y gwelwyd rhai bylchau ar gyfer bechgyn o'u cymharu â merched, plant sy'n derbyn gofal (PDG) o'u cymharu â phlant nad ydynt yn derbyn gofal a phrydau ysgol am ddim (PYDd) o'u cymharu â phlant nad ydynt yn derbyn PYDd. Cafodd disgyblion du ac ethnig leiafrifol sgoriau pwyntiau a oedd yn uwch yn gyffredinol na disgyblion gwyn Prydeinig. Roedd y bylchau hyn hefyd yn nodweddiadol o'r sefyllfa cyn y pandemig. 
(iv)
Goresgyn Rhwystrau i Gyflogaeth
Yn ystod 2022-23, cefnogodd y rhaglenni cyflogaeth dan Trechu Tlodi 391 o gyfranogwyr i ddod o hyd i gyflogaeth. Mae 3,295 o ddinasyddion wedi cael gafael ar gefnogaeth cyflogaeth drwy un pwynt mynediad ac wedi'u cyfeirio at gefnogaeth briodol. Cyflwynwyd dros 30 o ddiwrnodau recriwtio a oedd yn cynnwys gwybodaeth a chyngor ar gyfer cyflogwyr ac oedd yn benodol i'r sector gan Arsyllfa Cyflogaeth Ewrop a'r Tîm Ymgysylltu yn ystod y flwyddyn ddiwethaf a llenwyd dros 800 o swyddi gwag. Gwnaethom gefnogi'r gwaith o ddatblygu a chyflwyno'r cynllun aml-leoliad, aml-ddisgyblaeth cyntaf gyda Bwrdd Iechyd Bae Abertawe gyda 50 o leoliadau ar gael.
(v)
Gwasanaethau Ataliol a Chymorth i Deuluoedd 
Mae gwaith yn ymwneud â datblygu atal a chymorth cynnar yn datblygu'n dda, gan adeiladu ar yr ymateb rhagorol i'r pandemig. Mae gwaith arloesol o'r fath wedi cyflwyno cyfleoedd pellach ar gyfer newid a gwelliant yn enwedig mewn perthynas â dinasyddion, mynediad uniongyrchol teuluoedd a gofalwyr at wybodaeth, a chymorth i wella'u lles. Mae ein hymagwedd amlasiantaeth at wybodaeth, cyngor a chymorth, p'un a yw pobl yn cael mynediad uniongyrchol atynt drwy Cymorth Cynnar neu wrth ddrws ffrynt y gwasanaethau cymdeithasol, ar gael ar wefan cyhoeddus y cyngor. Yn 2022-23, roedd yr ymyriadau cymorth i deuluoedd a ddarparwyd drwy Teuluoedd yn Gyntaf yn cynnwys; Canolfannau Cymorth Cynnar, Home-start, Llyfrgell Cyfleoedd Chwarae a Hamdden, Bydis Local Aid, Stepping Stones, Tîm Cefnogi Ieuenctid Ethnig (EYST) - Canolfannau cyswllt i deuluoedd, Canolfannau Teuluoedd a gwasanaethau cwnsela. Yn ystod 2022-23, roedd gan Teuluoedd yn Gyntaf 11,609 o fuddiolwyr.
(vi)
Strategaeth Gofalwyr Rhanbarthol 
Mae Gwasanaethau Cymdeithasol Abertawe wedi bod yn cymryd rhan weithredol yn natblygiad Strategaeth Gofalwyr Rhanbarthol a lansiwyd yn ddiweddar gan Fwrdd Partneriaeth Gofalwyr Gorllewin Morgannwg. Mae'r strategaeth gydlynol hon yn llywio sut rydym yn mynd i wella'r cymorth sydd ar gael i ofalwyr; ac mae'n canolbwyntio ar brofiadau byw gofalwyr a'u lles eu hunain. Mae Fforwm Gofalwyr sy'n Rhieni Abertawe yn gwrando ar lais gofalwyr sy'n rheini ac yn ei fwydo i'r broses benderfynu ac maent bellach yn ganolog i gydgynhyrchu canlyniadau gwell i blant ag anghenion cymhleth a'u teuluoedd. Mae'r grŵp yn aelod o weithgorau'r awdurdod lleol, y Bwrdd Iechyd a Phartneriaeth Rhanbarthol Gorllewin Morgannwg. Maent hefyd yn trefnu hyfforddiant ar gyfer gofalwyr eraill sy'n rheini. 
(vii)
Ein Polisi Recriwtio a Dethol
Eleni, rydym wedi adeiladu ar y gwaith a wnaed gydag Arbenigwr Recriwtio i nodi camau gweithredu posib y gallai'r cyngor eu cymryd i wella ei ymagwedd at recriwtio a sicrhau bod y cyngor yn gyflogwr teg, cynhwysol ac amrywiol.     Mae hyn bellach yn rhan o'n Strategaeth Datblygu'r Gweithlu a'r Sefydliad 2022-27 a fabwysiadwyd gan y cyngor. Rydym wedi bod yn datblygu ac yn gweithredu ein hymagwedd drwy ein grŵp cydraddoldeb y gweithlu ac yn nodi meysydd i'w gwella drwy weithio gyda grwpiau o bobl â nodweddion gwarchodedig fel y Grŵp Cyswllt Anableddau.  
(viii) 
Hyfforddiant Cydraddoldeb 
Rydym wedi adolygu a datblygu ein modiwl hyfforddiant Cydraddoldeb ac wedi datblygu modiwl Recriwtio a Dethol newydd sydd â'r nod o sicrhau bod Rheolwyr Recriwtio yn ystyried yr holl ystyriaethau cydraddoldeb yn ystod y broses recriwtio. Gwnaeth aelodau grŵp cydraddoldeb y gweithlu gyfraniad sylweddol at gynnwys yr hyfforddiant. Rydym hefyd wedi adolygu sut rydym yn datblygu hyfforddiant ar gydraddoldeb i ddefnyddwyr nad ydynt yn staff TG. Yn ogystal, rydym hefyd wedi hyrwyddo gweithdai ar 'Ragfarn Ddiarwybod a Chymhwysedd Diwylliannol' ar gyfer ein staff ac wedi archwilio sut i amlygu amrywiaeth yn nigwyddiadau, newyddion a chyfathrebu'r cyngor a sut i wneud y defnydd gorau o fyrddau swyddi amrywiol a darparu hyfforddiant pellach i'n rhwydwaith Cydraddoldeb Staff i hybu eu dealltwriaeth o faterion cydraddoldeb.
Rydym yn bwriadu lansio cynllun cyhoeddusrwydd a chyfathrebu yn 2023-24 sydd â'r nod o annog cwblhau hyfforddiant mewn Cydraddoldeb, gan flaenoriaethu uned y rheolwyr. Eleni, gwnaethom hefyd roi cyflwyniad ar ragfarn ddiarwybod mewn cynhadledd ar gyfer y Gwasanaethau Cymdeithasol, i reolwyr cartrefi gofal a chynrychiolwyr o awdurdodau lleol eraill. Cafodd y sesiwn dderbyniad da a rhannwyd adnoddau gan ymarferwyr DaD o awdurdodau lleol eraill. Mae sesiwn hyfforddi wedi'i recordio ar ragfarn ddiarwybod ar gael i staff drwy’r rhaglen Dewch i Sgwrsio ac mae modiwl e-ddysgu ar ragfarn ddiarwybod (nid yw'n orfodol) ar gael i’r holl staff. 
ix)     Plant a Phobl Ifanc 
Mae'r Cynllun Hawliau Plant wedi'i ailddatblygu a'i adnewyddu, gan sicrhau ei fod yn ategu at y 'Ffordd Gywir', ymagwedd egwyddorol sy'n cael ei gwreiddio'n genedlaethol. Mae'r cynllun hwn yn ymgorffori Egwyddorion Cenedlaethol ar gyfer Ymagwedd sy'n Seiliedig ar Hawliau i Blant, ac mae'n ystyried gwaith ymgynghori helaeth gyda channoedd o blant, pobl ifanc ac ymarferwyr ar yr hyn y dylai cynllun newydd ei gynnwys. Mae'r Cynllun Hawliau Plant a'r Cynllun ar dudalen wedi'u dosbarthu i bob ysgol a sefydliadau partner. Mae'r cynllun gweithredu yn gweithio drwy'r blaenoriaethau a nodwyd gan blant a phobl ifanc ac yn llywio'r gwaith "Dinas Hawliau Dynol" ehangach sydd hefyd bellach wedi'i lunio o gwmpas model "Y Ffordd Gywir" sy'n golygu bod trosglwyddiad llyfn rhwng CCUHP a Hawliau Dynol ehangach yn Abertawe pan fo gwasanaethau a sefydliadau yn meincnodi ac yn gosod camau gweithredu ar draws pob oedran.
x)
Pobl hŷn
Ym mis Mehefin 2021, gwnaethom roi mesurau ar waith i gefnogi datblygiad a gweithrediad Strategaeth ar gyfer Cymdeithas sy'n Heneiddio Abertawe ac i nodi meysydd angen o fewn yr agenda Heneiddio'n Dda. Nododd ymgynghoriad â phobl hŷn (50+ oed) y blaenoriaethau canlynol; trafnidiaeth, ynysigrwydd cymdeithasol, heneiddio'n egnïol, gwasanaethau, cydraddoldeb digidol, gwybodaeth a chyfathrebu a gwella Abertawe. Rydym hefyd wedi adolygu ein Grŵp Llywio Heneddio'n Dda i gefnogi gwaith partneriaeth a lles pobl hŷn (50+ oed) ac ymestyn cyrhaeddiad ein haelodaeth i gynnwys unigolion 50+ oed, grwpiau cymunedol sy’n cefnogi pobl 50+ oed, aelodau o’r Bwrdd Gwasanaethau Cyhoeddus, cynrychiolwyr o'r trydydd sector a sefydliadau partner.  
Eleni, mae'r "Tîm Partneriaeth a Chyfranogaeth" wedi recriwtio "Swyddog Partneriaeth a Chyfranogaeth Pobl Hŷn" penodol, a'i gylch gorchwyl a'i ddiben yw gwreiddio Egwyddorion y CU ar gyfer Pobl Hŷn a sicrhau bod dulliau effeithiol a chynhwysol ar waith i alluogi dinasyddion 50+ oed i gyfranogi ac ymgysylltu, ym mhob penderfyniad sy’n effeithio ar eu bywydau ac sy’n sicrhau bod eu barn yn cael ei chlywed a bod rhywun yn gwrando arnynt. Bydd y swyddog newydd ei benodi'n gweithio gyda dinasyddion i ymgynghori ar fforwm/ddulliau newydd a’u cyd-gynhyrchu i sicrhau bod dinasyddion yn cael eu cynnwys yn y modd mwyaf eang yn y penderfyniadau sy’n effeithio ar eu bywydau, a dod â’r rheini sy’n gwneud penderfyniadau a dinasyddion ynghyd i weithio’n gydgynhyrchiol ar gyflenwi gwasanaethau sy'n addas i’r diben yn Abertawe.
Astudiaethau achos: Enghreifftiau o'n gwaith cydraddoldeb 
Mae adran hon yr adroddiad yn amlinellu nifer o astudiaethau achos ar draws Abertawe sy'n dangos yr ystod o wahanol ffyrdd yr ydym yn gwreiddio materion cydraddoldeb ar draws y cyngor o ran polisi ac arfer.
Astudiaeth Achos 1: Diwrnod Rhyngwladol y Merched (Mawrth 2023)
I ddathlu a hyrwyddo Diwrnod Rhyngwladol y Menywod ym mis Mawrth 2023, dathlodd y cyngor gyflawniadau menywod a chynyddu ymwybyddiaeth am wahaniaethu a’r camau sy’n cael eu cymryd i ysgogi cydraddoldeb rhwng y rhywiau ar gyfer Diwrnod Rhyngwladol y Menywod. Drwy gydol mis Mawrth, amlygodd gwasanaeth llyfrgell y ddinas straeon grymuso merched ar gyfer Mis Hanes Merched. Hefyd, rhannodd ei arddangosfa ddigidol ar Ferched Rhagorol Abertawe sy'n cefnogi menywod arloesol o Abertawe sydd wedi gadael eu marc mewn amrywiaeth eang o feysydd, o wyddoniaeth a diwydiant i wleidyddiaeth, y celfyddydau a chwaraeon dros y 200 mlynedd ddiwethaf.
Roedd Oriel Gelf Glynn Vivian yn arddangos rhai artistiaid benywaidd gyda 'Merched ym myd natur' sef casgliad o weithiau gan artistiaid y mae eu gwaith yn darlunio byd natur mewn sawl ffurf wahanol. Amlygodd Archifau Gorllewin Morgannwg luniau o fenywod lleol nas gwelwyd yn aml ynghyd â straeon amdanynt, gan dynnu sylw at yr amrywiaeth o brofiadau a gafwyd gan fenywod yn Abertawe ar hyd y blynyddoedd.
Meddai Cynghorydd Hyrwyddo dros Ferched Cyngor Abertawe, Louise Gibbard, 
"Mae’r cyngor yn defnyddio heddiw i fyfyrio ar y thema eleni, sef 'Cofleidio Tegwch', sy’n arbennig o bwysig yn dilyn ein datganiad o fod yn Ddinas Hawliau Dynol. Gyda straeon am hyn yn parhau i ddominyddu’r cyfryngau, rydym yn ailddatgan ein hymrwymiad parhaus i ddileu trais yn erbyn menywod, cam-drin domestig a thrais rhywiol o bob math, a darparu cymorth i’w holl ddioddefwyr.”
"Fel sefydliad mawr, rydym ni’n gwerthfawrogi ein staff sy’n gweithio’n ddiflino i gadw Abertawe ar ben y gwaith. Mae tua 8,000 o staff, gan gynnwys gweithwyr ysgol, yn fenywod ac mae camau gweithredu ar waith i geisio dileu’r bwlch cyflog rhwng y rhywiau, darparu cymorth drwy’r menopos a chymorth i unrhyw un sydd angen ffoi rhag cam-drin domestig ymysg pethau eraill."
"Heno byddwn yn goleuo Neuadd y Ddinas i nodi Diwrnod Rhyngwladol y Merched a hefyd i gefnogi Cyfiawnder Pensiwn i fenywod Abertawe sy'n parhau i frwydro yn erbyn yr anghyfiawnder a ddioddefwyd gan fenywod a aned yn y 50au mewn perthynas â newidiadau i'w pensiynau. Fel cyngor rydym hefyd yn falch o fod yn rhan o weledigaeth Llywodraeth Cymru ar gyfer 'Cymru sy’n falch o’r mislif', gan weithio'n agos gyda'n hysgolion, lleoliadau a grwpiau cymunedol ar draws y ddinas i ddarparu cynhyrchion misglwyf am ddim i bawb sydd eu hangen fel nad yw'r misglwyf yn dal unrhyw un yn ôl o fyw eu bywydau i'r eithaf."
   
Astudiaeth Achos 2: Diwrnod yr Holocost (Ionawr 2023)
Nododd y cyngor Ddiwrnod Cofio'r Holocost gyda seremoni yn Neuadd y Ddinas a oedd yn cynnwys disgyblion o chwe ysgol ar draws Abertawe, arweinwyr dinesig ac aelodau o gymunedau ffydd.
Roedd disgyblion o ysgolion Ysgol Bryn Tawe, yr Esgob Gore, Pentrehafod, Tregŵyr, yr Olchfa a Phenllergaer wedi cymryd rhan yn y seremoni i goffáu'r rheini a gollodd eu bywydau mewn hil-laddiadau. Y thema ar gyfer eleni oedd Pobl Gyffredin a oedd yn myfyrio ar sut roedd pobl gyffredin yn dramgwyddwyr, yn wyliedyddion, yn achubwyr, yn dystion ac yn ddioddefwyr Holocost y Natsïaid yn yr Almaen ac ar yr hil-laddiadau a gafwyd mewn gwledydd fel Cambodia, Rwanda, Bosnia a Darfur.
Roedd Dirprwy Arweinydd Cyngor Abertawe, Andrea Lewis, Arglwydd Faer Abertawe, Mike Day a Hyrwyddwr Hawliau Dynol y cyngor, Louise Gibbard wedi ymuno â'r disgyblion. Darllenodd y Prif Arolygydd Declan Cahill o Heddlu De Cymru Addewid Cymru Gyfan a daeth Norma Glass, MBE, un o arweinwyr cymuned Iddewig Abertawe, â’r digwyddiad i ben.
Meddai'r Cynghorydd Lewis: 
"Fis diwethaf, cyhoeddwyd Abertawe’n Ddinas Hawliau Dynol gyntaf Cymru ac mae’n hanfodol nad ydym ni yma yn Abertawe yn anghofio’r Holocost a hil-laddiadau eraill sydd wedi taflu cysgod tywyll ar ddynoliaeth."
"Drwy ddigwyddiadau fel Diwrnod Cofio’r Holocost rydym ni’n cofio ac yn herio ein hunain i sefyll yn erbyn gormes o’r fath i’w atal rhag cydio eto."
Meddai'r Cynghorydd Day, 
"Mae 27 Ionawr yn nodi'r diwrnod ym 1945 pan gafodd Auschwitz, gwersyll difa'r Natsïaid yng Ngwlad Pwyl, ei ryddhau, ynghyd â'r carcharwyr a oedd ar ôl.
"Mae’n ddiwrnod pwysig ledled y byd i gofio am y rheini sydd wedi dioddef a marw o ganlyniad i hil-laddiadau. Rydym am gyfleu neges gref yr ydym yn gobeithio y gwrandewir arni, hynny yw, nad ydym eisiau i erchyllterau o'r fath gael eu hailadrodd. Mae'n rhaid i arweinwyr y byd wneud popeth o fewn eu gallu i gyflawni hyn."
Ychwanegodd y Cynghorydd Gibbard, 
"Ar ôl sawl blwyddyn lle rydym ni wedi cynnal ein digwyddiad coffa o bell oherwydd y pandemig, roedd yn anrhydedd mawr i mi fynd i Neuadd y Ddinas ac ymuno ag eraill ar gyfer y diwrnod pwysig hwn o fyfyrio a chofio."
Astudiaeth Achos 3: Tîm Ailsefydlu Ffoaduriaid Cyngor Abertawe 
Mae Tîm Ailsefydlu Ffoaduriaid Cyngor Abertawe wedi helpu i sicrhau bod ffoaduriaid o Wcráin wedi ymgartrefu cymaint â phosib i fywyd yn y ddinas ac yn gallu cael mynediad at ystod o wasanaethau gan gynnwys ysgolion, gwaith, hyfforddiant a lleoliadau gwirfoddoli. Cyfeiriodd y Tîm hefyd at ffynonellau eraill o gefnogaeth gymunedol a gynhelir gan y trydydd sector a digwyddiadau galw heibio. Mae dros 150 o aelwydydd yn Abertawe wedi noddi ffoaduriaid sydd wedi cael eu gorfodi i ffoi rhag y gwrthdaro yn eu mamwlad fel bod gan fenywod, plant a theuluoedd lety diogel ac addas. 
Mae'r cyngor wedi cydnabod yr heriau ariannol yr oedd noddwyr yn eu hwynebu yn dilyn y cynnydd mewn costau byw, a chynyddodd ei daliadau diolch i £500 y mis. Mae tua 40 o ysgolion ar draws y ddinas wedi croesawu 140 o blant o Wcráin rhyngddynt i'w dosbarthiadau, ac wedi'u helpu i ymgartrefu. Comisiynwyd y Tîm Cefnogi Ieuenctid Ethnig (EYST) i gefnogi'r rheini oedd yn cyrraedd o Wcráin ac roedd cyfieithydd Wcreineg ar gael yn yr Hwb Cyflogaeth yng Nghanolfan Siopa'r Cwadrant. Ers mis Gorffennaf y llynedd, mae dros 120 o ffoaduriaid sy'n oedolion o Wcráin wedi derbyn cymorth cyflogadwyedd gan wasanaeth cyflogadwyedd y cyngor, Abertawe'n Gweithio a Cymunedau am Waith. Mae llyfrgelloedd wedi darparu llyfrau, straeon plant, mynediad at y rhyngrwyd, gwahoddiadau i ddigwyddiadau fel sesiynau caneuon a rhigymau a gwybodaeth gydlynol am adnoddau ar-lein sy'n ddefnyddiol i ffoaduriaid o Wcráin.
Dywedodd un ffoadur o Wcráin a gyrhaeddodd Abertawe gyda'i dwy ferch ifanc y byddai'n fythol ddiolchgar i'w noddwyr a phobl Abertawe am y croeso y mae wedi'i gael. Meddai, 
"Gwnaeth y merched addasu’n gyflym i fywyd digynnwrf newydd heb seirenau a ffrwydradau a dechreuon nhw gysgu’n dawel. Ni fyddwn wedi gallu dychmygu y byddai pobl mor garedig i ni, ac yn fy nghefnogi i a fy merched gymaint. Maen nhw wedi agor eu calonnau i ni, yn ogystal â'u cartrefi."
Meddai Aelod Cabinet Cyngor Abertawe dros Les, Alyson Pugh, 
"Rwy’n hynod falch o Abertawe ac ymateb ein dinas i’r rheini sy’n ffoi rhag yr ymosodiad ar eu gwlad a'r farwolaeth, y diflastod a'r dioddefaint diangen a ddaeth yn ei sgîl dros y 12 mis diwethaf."
"Mae Abertawe wedi cyfiawnhau ei theitl o fod yn Ddinas Noddfa ac i’r gydnabyddiaeth o fod y Ddinas Hawliau Dynol gyntaf Cymru."
"Byddwn yn parhau â’n hanes balch o groesawu pobl o wahanol genhedloedd, ethnigrwydd a chrefyddau yn ogystal â’r rheini sy’n ffoi rhag rhyfel ac erledigaeth."
Astudiaeth Achos 4: Anableddau - 'Changing Places' 
Eleni, rydym wedi gosod dau gyfleuster toiled Changing Places cwbl hygyrch ychwanegol yn Abertawe a phenrhyn Gŵyr. Mae gosodiad diweddaraf y cyfleusterau arbenigol hyn yn Knab Rock yn y Mwmbwls ac yn Rhosili, yn sicrhau bod pobl ag anableddau lluosog a chymhleth yn gallu cael mynediad i’r traeth a mwynhau ymweliad cyfforddus. Mae gosod y cyfleusterau Changing Places ychwanegol yn rhan o’n gwaith parhaus i wella toiledau cyhoeddus ar draws y ddinas. Mae'r gwaith diweddaraf bellach yn golygu bod tri o'r cyfleusterau hyn ar hyd arfordir Abertawe a chwe chyfleuster ychwanegol mewn gwahanol leoliadau yng nghanol y ddinas. Mae cyfleusterau 'Changing Places' yn cynnwys cyfarpar hanfodol i gefnogi'r rheini ag anableddau penodol, gan gynnwys meinciau y gellir addasu eu huchder ac offer ymolchi, teclyn codi wedi'i osod ar nenfwd a lle digonol ar gyfer cynorthwywyr cefnogi. Mae’r cyngor, ynghyd â chymorth gan Lywodraeth Cymru, wedi buddsoddi bron i £190,000 (Y Pethau Pwysig 2022) yn gosod y cyfarpar.
Meddai Cyril Anderson, Aelod y Cabinet dros Gymunedau, 
"Ni allaf bwysleisio pa mor bwysig ydyw fod gennym y mathau hyn o gyfleusterau yn ein dinas, yn enwedig ar ein traethau.”
"Er bod llawer o bobl a rhai anableddau'n gallu defnyddio'r toiledau safonol rydym yn eu darparu, mae llawer ar draws y DU yn byw gyda phroblemau mwy cymhleth y mae angen cefnogaeth arnynt, fel y rheiny ag anafiadau i'r cefn, pobl sydd wedi cael strôc neu'r rheini ag anableddau dysgu lluosog. Mae'r cyfleusterau hyn yn caniatáu i'w hanghenion gael eu diwallu gyda'r lefel o urddas y mae'r rhan fwyaf o bobl yn ei chymryd yn ganiataol."
"Mae'r cyfleusterau newydd hyn yn Knab Rock a Rhosili yn sicrhau bod ein harfordir hardd yn fwy hygyrch i'n holl ymwelwyr ac yn gwella Abertawe, a Chymru fel cyrchfan i ymwelwyr."
"Rwyf wrth fy modd ein bod wedi gallu gosod y toiledau 'Changing Places' newydd a chynyddu'r dewisiadau i bobl y mae arnynt eu hangen. Gwnaed hyn yn bosib gyda chefnogaeth gan Lywodraeth Cymru a ddarparodd grant o'u rhaglen Y Pethau Pwysig."
Cwblhawyd y gwelliannau yn dilyn mabwysiadu Strategaeth Toiledau Cyhoeddus y cyngor. Mae'r strategaeth wedi ceisio buddsoddi'n drwm mewn toiledau sy'n bod ledled Abertawe ac wedi arwain at welliannau mawr ar draws y ddinas. Mae mwy na £300,000 wedi cael ei wario ar gyfleusterau toiledau ac mae'r diweddaraf i elwa o'r gwaith yn cynnwys y bloc toiledau ym Mhorth Einon sydd wedi cael ei ailbaentio a'i aildeilsio.
Astudiaeth Achos 5: Pobl hŷn 
Mae Tîm Partneriaeth a Chyfranogaeth y cyngor wedi creu nifer o gyfleoedd i bobl 50+ oed gymryd rhan ynddynt mewn amrywiaeth o weithgareddau cymdeithasol yn y gymuned. Trwy ddigwyddiadau cymdeithasol, cyfarfodydd a chylchlythyr wythnosol, mae’r tîm yn gweithio i ddarparu gwybodaeth a chefnogi mynediad at gyfleoedd dysgu, trafnidiaeth, iechyd, budd-daliadau lles, tai, gwirfoddoli, gweithgareddau cymunedol a hyrwyddo ystod eang o bethau i’w gwneud a’u gweld ar draws y sir ar gyfer pobl 50+ oed.  
Mae'r tîm hefyd yn trefnu digwyddiadau wythnosol penodol i bobl 50+ oed gan gynnwys taith gerdded wythnosol o gwmpas Marina Abertawe gyda choffi a sgwrs, cyfarfod ar ddydd Llun yn Amgueddfa Genedlaethol y Glannau gyda siaradwyr gwadd, dangosiadau sinema am bris gostyngol, bowlio deg, teithiau untro a Chôr Heneiddio'n Dda sydd newydd ei lansio. Y llynedd, trefnodd y tîm Ŵyl Traeth Heneiddio’n Dda a oedd yn cynnwys cerddoriaeth fyw a pherfformiadau byw eraill a darparu amrywiaeth o sesiynau blasu, gemau traeth a stondinau gwybodaeth symudol ac roedd cannoedd o bobl yn bresennol. 
Yn ogystal â gweithgareddau a digwyddiadau cymdeithasol, mae'r tîm hefyd yn hyrwyddo gwybodaeth ac yn cefnogi mynediad at gyrsiau a digwyddiadau am ddim i hyrwyddo lles a heneiddio'n dda fel datblygu meddylfryd cadarnhaol, hyfforddi, datblygu, cynnal cryfder gweithredol a symudedd a cherdded. Mae'r tîm hefyd yn hyrwyddo gwybodaeth am weithgareddau, digwyddiadau a chyrsiau yng nghanol y ddinas ac ar draws wahanol gymunedau ledled Abertawe gan gynnwys digwyddiadau penodol ar gyfer pobl 50+ oed â nodweddion gwarchodedig. 
Meddai Aelod Cabinet Cyngor Abertawe dros Gefnogi Cymunedau, Hayley Gwilliam, 
"Rwyf wrth fy modd yn clywed sut y gall rhywbeth mor syml â cherdded fel grŵp a chael coffi gael effaith mor ystyrlon a chadarnhaol ar fywydau pobl."
"Mae ein Tîm Partneriaeth a Chyfranogaeth, gan weithio gyda phartneriaid, wedi datblygu rhaglen lawn ac amrywiol iawn o weithgareddau a digwyddiadau ac mae rhagor o weithgareddau'n cael eu hychwanegu ati drwy’r amser."
"Os nad ydych wedi cofrestru ar gyfer y cylchlythyr byddwn yn eich annog i wneud hynny er mwyn cael yr wybodaeth ddiweddaraf am yr holl gyfleoedd gwych sydd ar gael."
"Rydym am i bobl hŷn fod yn iach, yn ddiogel yn eu cartrefi a’r tu allan iddynt, i fwynhau bywyd, i fynegi eu barn ac i wneud cyfraniad cadarnhaol at wella Abertawe.”
Astudiaeth Achos 6: Mis Hanes LHDTC+ / Sadies Butterflies
Eleni, cynhaliwyd digwyddiad rhwydweithio i ddathlu Mis Hanes LHDTC+ yn Amgueddfa Genedlaethol y Glannau yn Abertawe. Trefnwyd y digwyddiad gan Sadies Butterflies (grŵp hunangymorth, sy'n cefnogi'r gymuned draws a'r gymuned LHDTCRh+ ehangach gan gynnwys ffrindiau, teulu a chynghreiriaid) gyda chefnogaeth gan Gyngor Abertawe a phartneriaid eraill. 
Nod y digwyddiad oedd dathlu Mis Hanes LHDTC+ am ddiwrnod a dysgu am y gymuned draws, dathlu bod yn draws a deall profiadau pobl o fod yn draws. Roedd y digwyddiad hwn yn agored i bawb ac fe'i cynlluniwyd fel cyfle i helpu i hybu dealltwriaeth rhwng aelodau'r cyhoedd a'r gymuned drawsryweddol.
Roedd y digwyddiad yn cynnwys amrywiaeth o stondinau gwybodaeth drwy gydol y dydd, cerddoriaeth fyw a pherfformiadau, siaradwyr gwadd, dangosiadau ffilm a chyfle i gymdeithasu a chwrdd â phobl newydd mewn amgylchedd diogel a chroesawgar. 
Meddai'r Cyng. Elliott King, Aelod Cabinet Cyngor Abertawe dros Gydraddoldeb a Diwylliant, 
"Rwyf wrth fy modd bod Cyngor Abertawe’n gweithio gydag eraill yn y ddinas i nodi Mis Hanes LHDT."
"Mae Abertawe'n lle sy'n parchu cydraddoldeb ac amrywiaeth. Mae'n hanfodol ein bod yn cefnogi amrywiaeth a'n bod yn gwella amlygrwydd pobl lesbiaidd, hoyw, ddeurywiol a thrawsryweddol, eu hanes, eu bywydau, eu profiadau a'u cyfraniadau at gymdeithas."
Astudiaeth Achos 7: Ymwybyddiaeth o hiliaeth mewn ysgolion 
Eleni, comisiynwyd DARPL (Dysgu Proffesiynol Amrywiaeth a Gwrth-hiliaeth) i ddarparu hyfforddiant ar gynyddu ymwybyddiaeth a hyrwyddo amrywiaeth i lywodraethwyr ysgol. Nod DARPL yw cefnogi arweinwyr, athrawon, staff ysgol ehangach a dysgwyr ar ddechrau eu hymagweddau ysgol gyfan i sicrhau bod cyfraniadau a phresenoldeb pobl ddu, Asiaidd a lleiafrifoedd ethnig yn cael eu gwreiddio a’u cynnal yn y Cwricwlwm Newydd i Gymru. Mae hon yn fenter allweddol sy’n sail i gyflawni Cynllun Gweithredu Gwrth-hiliol Llywodraeth Cymru sy’n galw am bolisi dim goddefgarwch ar gyfer hiliaeth. 
Cymerodd tua 90 o lywodraethwyr ysgol o bob rhan o Abertawe ran mewn digwyddiad i ddatblygu eu dealltwriaeth o wrth-hiliaeth ac i gefnogi ysgolion i fod yn lleoedd teg i bob dysgwr. Cynlluniwyd y digwyddiad i helpu llywodraethwyr i gefnogi ysgolion i greu amgylcheddau amrywiol a chynhwysol ac i ddatblygu dealltwriaeth a gwerthfawrogiad o ymwybyddiaeth ddiwylliannol, amrywiaeth a chynhwysiant. Roedd y digwyddiad hyfforddi'n cynnwys nifer o weithdai, sesiynau holi ac ateb ac yn rhoi cyfle i lywodraethwyr fyfyrio ar anghenion eu hysgolion. 
Ymhlith y siaradwyr yn y digwyddiad oedd Rachel Clarke, wyres Betty Campbell sef pennaeth du cyntaf Cymru ac arweinydd cymunedol amlwg. Hwn oedd y digwyddiad cyntaf o'i fath yng Nghymru.
Meddai Cyfarwyddwr Addysg Cyngor Abertawe, Helen Morgan-Rees, 
"Mae llywodraethwyr ysgol yn chwarae rhan hanfodol wrth gefnogi ein hysgolion ac rydym yn cynnal digwyddiadau a hyfforddiant rheolaidd yn Abertawe."
"Fel Dinas Hawliau Dynol gyntaf Cymru, roeddwn i'n falch iawn ein bod yn gallu cynnig y digwyddiad hwn i'n llywodraethwyr ysgol."
"Roedd yn ddiwrnod hynod ddefnyddiol ac addysgiadol a bydd y rheini oedd yn bresennol yn dychwelyd i'w hysgolion i rannu eu dysgu gyda chydweithwyr."
Astudiaeth Achos 8: Hyrwyddo defnydd o'r Gymraeg 
Ysgol gyfun yn Abertawe oedd y cyntaf yn y rhanbarth i ennill gwobr aur am annog disgyblion, staff a’r gymuned ehangach i siarad rhagor o Gymraeg. Enillodd Ysgol Gyfun Tre-gŵyr wobr aur y Siarter Iaith, sef menter gan Lywodraeth Cymru i ysbrydoli plant a phobl ifanc i ddefnyddio’r Gymraeg ym mhob agwedd o’u bywydau. Mae’r fenter yn ymestyn i bob aelod o gymuned yr ysgol gan gynnwys y cyngor ysgol, dysgwyr, y gweithlu, rhieni, gofalwyr, llywodraethwyr a’r gymuned ehangach.
Mae'r ysgol wedi gwneud y Gymraeg yn rhan annatod o bob adran ac i bob aelod o staff. Mae’r ysgol wedi gwneud cysylltiadau cryf â’r gymuned leol, busnesau lleol ac ysgolion clwstwr yr ysgolion cynradd, yn ogystal â chefnogi ysgolion uwchradd eraill ar draws Abertawe. Mae wedi dod ag ysgolion clwstwr ynghyd i arddangos perfformiadau eisteddfod ysgolion a rhannu eu doniau. Meddai'r Pennaeth, Kathleen Lawlor, 
"Mae ennill y wobr aur yn cydnabod gwir effaith, gwaith caled ac ymroddiad yr ysgol gyfan, y rhieni a'r gymuned i hybu'r Gymraeg.”
"Rydym yn falch iawn ein bod wedi ennill y wobr aur a hoffem ddiolch i bawb yn yr ysgol a'r tu allan iddi am y rhan y maent wedi'i chwarae.”
"Mae datblygiad y Gymraeg yn Ysgol Gyfun Tre-gŵyr yn strategaeth ysgol gyfan ac mae'n rhaid dathlu angerdd ac ymroddiad yr holl uwch-arweinwyr ac, wrth gwrs, y criw Cymraeg."
Mae Cyngor Abertawe'n cefnogi pob ysgol i gynyddu defnydd plant a phobl ifanc o'r Gymraeg yn gymdeithasol drwy ddefnyddio'r Siarter Iaith fel rhan o'i Chynllun Strategol y Gymraeg mewn Addysg. Mae’r cyngor wedi ymrwymo i gefnogi pob ysgol cyfrwng Cymraeg i gyrraedd o leiaf gwobr arian y Siarter Iaith a phob ysgol cyfrwng Saesneg i gyrraedd o leiaf gwobr efydd y Siarter Iaith yn ystod oes y cynllun.
Meddai Robert Smith, Aelod Cabinet Cyngor Abertawe dros Addysg a Dysgu, 
"Hoffwn longyfarch Ysgol Gyfun Tre-gŵyr am ennill y wobr aur, am gyflawniad arbennig.
"Yn Abertawe rydym wedi ymrwymo i gynyddu nifer y siaradwyr Cymraeg a chynyddu’r defnydd o’r Gymraeg yn ein cymunedau. Mae Ysgol Gyfun Tre-gŵyr yn enghraifft wych o sut y gallwn wneud hyn."
Astudiaeth Achos 9: Ardaloedd Chwarae Cynhwysol 
Eleni, rydym wedi parhau i uwchraddio ein hardaloedd chwarae a'u gwneud yn fwy cynhwysol. Mae byrddau cyfathrebu newydd ar gyfer plant ac oedolion sy'n defnyddio iaith arwyddion yn mynd i gael eu gosod ym mhob ardal chwarae yn Abertawe. Byddant yn ategu at fyrddau sy'n seiliedig ar symbolau sydd hefyd yn cael eu gosod i helpu pobl o bob oedran y mae angen cefnogaeth gyfathrebu ychwanegol arnynt gan roi'r cyfle iddynt gael eu deall a mynegi eu hunain. Y nod yw gwneud yr ardaloedd chwarae mor hygyrch a chroesawgar â phosib ar gyfer pawb sy'n eu defnyddio.
Ar hyn o bryd mae Cyngor Abertawe'n buddsoddi £7m mewn uwchraddio a gwella'r holl ardaloedd chwarae sy'n eiddo i'r cyngor. Garnswllt yw un o'r 50 o ardaloedd chwarae sydd wedi cael eu cwblhau hyd yn hyn, ar ôl i deulu lleol gysylltu â'r cyngor ar ôl gweld y byrddau cyfathrebu i ofyn a fyddai modd datblygu rhywbeth tebyg ar gyfer plant sy'n defnyddio iaith arwyddion. Gan ddefnyddio arbenigedd grwpiau a sefydliadau sy'n cefnogi pobl fyddar, mae'r byrddau dwyieithog newydd sy'n defnyddio Iaith Arwyddion Prydain wedi'u datblygu ac mae'r cyntaf wedi'i osod yng Ngarnswllt.
Meddai Hayley Gwilliam, Aelod Cabinet Cyngor Abertawe dros Gefnogi Cymunedau, 
"Bydd y byrddau hyn yn rhoi'r cyfle i blant ac oedolion y mae angen cefnogaeth arnynt wrth gyfathrebu a phobl fyddar ddeall a mynegi eu hunain wrth ddefnyddio ein hardaloedd chwarae.
"Croesawodd y teulu a gysylltodd â ni'r bwrdd cyfathrebu a osodwyd pan uwchraddiwyd yr ardal chwarae, ond dywedodd nad oedd yn diwallu anghenion eu plentyn sy’n defnyddio iaith arwyddion felly, drwy weithio gyda phartneriaid, rwy’n falch ein bod wedi gallu mynd i’r afael â hyn."
"Rydym am i bob plentyn a'u teuluoedd sy'n defnyddio ein hardaloedd chwarae deimlo'n rhan o'r gymuned a theimlo eu bod yn cael eu cynnwys."
Dywedodd Aelod Cabinet Cyngor Abertawe dros Fuddsoddi, Adfywio a Thwristiaeth, Robert Francis-Davies, 
"Gwnaethom ymrwymiad i fuddsoddi cymaint mewn ardaloedd chwarae oherwydd gwelsom pa mor bwysig oeddent i deuluoedd ifanc a phlant fel lle rhydd i fynd iddo wrth i ni i gyd ddod allan o’r pandemig.
"Mae’n bwysig iawn i ni fod pob teulu’n teimlo bod yr ardaloedd chwarae yno ar eu cyfer ac mae’r byrddau cyfathrebu yn syniad gwych i gefnogi pobl nad ydynt yn gallu defnyddio geiriau llafar oherwydd gall cyfathrebu eu dymuniadau a’u hanghenion fod yn heriol iawn, yn enwedig mewn amgylchedd prysur fel ein hardaloedd chwarae."
Astudiaeth Achos 10: Ysgolion Noddfa
Eleni, mae Ysgol Gynradd San Helen, Ysgol Gynradd Christchurch ac Ysgol Gyfun yr Esgob Vaughan i gyd wedi ennill statws Ysgolion Noddfa. Aeth disgyblion a staff sy’n cynrychioli ysgolion yn Abertawe i seremoni i gydnabod y gwaith y maent wedi’i wneud mewn perthynas â chreu diwylliant diogel, cynhwysol a chroesawgar i bawb, gan gynnwys ceiswyr lloches a ffoaduriaid. Mae pob ysgol wedi mabwysiadu ymagwedd wahanol o gymhwyso'n ymarferol i ddod yn ysgol noddfa i ddiwallu anghenion eu hysgol unigol. Er bod pawb yn unedig drwy ddangos eu bod wedi ymrwymo i fod yn lleoedd diogel a chroesawgar i'r rheini sy'n ceisio noddfa, gyda chyfle cyfartal, i deimlo bod croeso iddynt ac i fod yn rhan o amgylcheddau cynhwysol a diogel.
Mae’r pedair ysgol yn ymuno ag ysgolion yr Hafod, Brynmill, Waun Wen a Terrace Road a enillodd y statws y llynedd a Phentrehafod a gafodd ei hailachredu fel Ysgol Noddfa ar ôl bod yr ysgol gyntaf yng Nghymru i ennill y wobr dros ddeng mlynedd yn ôl.
Meddai Robert Smith, Aelod Cabinet Cyngor Abertawe dros Addysg a Dysgu,
"Hoffwn longyfarch y tair ysgol newydd sydd wedi ennill statws Ysgolion Noddfa a chanmol y rheini sy’n parhau i gadw'r teitl.
"Mae’n Wythnos y Ffoaduriaid – dathliad rhyngwladol o gyfraniadau, creadigrwydd a gwydnwch ffoaduriaid a phobl sy’n ceisio noddfa – ac roedd digwyddiad dydd Gwener yn Arena Abertawe yn rhagflaenydd addas iawn."
"I ennill statws Ysgolion Noddfa mae'n rhaid i bob ysgol allu dangos ei bod wedi ymrwymo i greu diwylliant diogel a chynhwysol o groeso sydd o fudd i bawb, gan gynnwys unrhyw un yn eu cymuned sy’n ceisio noddfa ac i rannu eu gwerthoedd a’u gweithgareddau gyda’u cymunedau lleol. 
"Mae angen iddynt hefyd ddangos eu bod yn helpu eu myfyrwyr, eu staff a’r gymuned ehangach i ddysgu am yr hyn y mae’n ei olygu i fod yn ceisio noddfa a’r materion sy’n ymwneud ag ymfudo dan orfod.
"Rwy'n falch iawn bod gennym yn Abertawe - Dinas Noddfa gyntaf Cymru a'r Ddinas Hawliau Dynol gyntaf - restr gynyddol o ysgolion sy'n cyflawni'r achrediad hwn."
5.
Effaith CCS 2022-23
5.1      Ar y cyfan eleni rydym wedi parhau i wneud cynnydd da wrth gyflawni'n hamcanion cydraddoldeb strategol a'n Cynllun Cydraddoldeb Strategol. Mae ein Bwrdd Cydraddoldeb Strategol a Chenedlaethau'r Dyfodol wedi parhau i ddarparu cyfeiriad strategol a goruchwylio'r broses o roi ein cynllun ar waith. Dyma grynodeb o rai o'n llwyddiannau a'u heffaith a rhai o'r heriau y mae angen i ni fynd i'r afael â hwy yn y flwyddyn i ddod.
5.1.2 Llwyddiannau – a beth oedd hyn yn ei olygu.
· Rydym wedi diwygio ein AEIau i helpu i asesu’r holl brosesau gwneud penderfyniadau a datblygu polisïau.  Mae hyn wedi cryfhau ein hymagwedd at ddefnyddio lens cydraddoldeb ar gyfer ein holl fusnes craidd a'n penderfyniadau.
· Mae cysylltiad agosach rhwng llawer o'r camau i gyflawni Amcanion Cydraddoldeb ac Amcanion Lles y cyngor. Mae hyn yn gwella integreiddio rhwng blaenoriaethau a chynlluniau allweddol y cyngor i wella lles ac ymdrechu tuag at Abertawe fwy cyfartal.
· Sefydlwyd Bwrdd Cydraddoldeb Strategol a Chenedlaethau'r Dyfodol (BCSCD) ym mis Medi 2021. Mae hyn bellach yn goruchwylio ac yn cydlynu rhwymedigaethau'r cyngor o dan y Ddeddf a'r Ddyletswydd Cydraddoldeb ac yn darparu ffocws corfforaethol ar faterion sy'n ymwneud â chydraddoldeb.
· Cefnogom sawl dathliad ar draws y cyngor fel Mis Hanes LHDT+ a Mis Hanes Menywod, datblygom Ffilm Dinas Noddfa a pharhaom i weithio gyda Chyfeillion Oriel Gelf Glynn Vivian a gwirfoddolwyr. Roedd yr ymgyrchoedd hyn yn dathlu amrywiaeth Abertawe a'i hymagwedd dim goddefgarwch at hiliaeth. Cawsant eu hyrwyddo'n gadarnhaol ac roeddent yn rhan o ymgyrch i groesawu ffoaduriaid.
· Parhaodd y gwaith ar raglen Cyfuno. Roedd hyn yn cefnogi pobl i gael mynediad at weithgareddau diwylliannol er lles ac ennill sgiliau newydd mewn gweithgareddau fel gwneud ffilmiau, ysgrifennu creadigol, creu cerddoriaeth, dawns, crefftau, animeiddio, treftadaeth, gwirfoddoli, arddangosfeydd a chelf weledol.
· Mabwysiadwyd strategaeth Ymgynghori ac Ymgysylltu ddiwygiedig gan y cyngor. Eleni, mae pobl wedi cael y cyfle i fynegi eu barn ar ystod eang o faterion gan gynnwys cyllideb y cyngor, Cynllun Corfforaethol y cyngor, blaenoriaethau Hawliau Dynol, a Chynllun Corfforaethol Cydbwyllgor Corfforedig De-orllewin Cymru.
· Mabwysiadodd y cyngor strategaeth Cyfranogiad y Cyhoedd mewn Democratiaeth. Eleni, gweithiodd ein Tîm Gwasanaethau Democrataidd gyda'n Tîm Partneriaethau a Chyfranogaeth i gynyddu ymwybyddiaeth pobl ifanc o'r hawl pleidleisio newydd i bobl ifanc 16 oed sy'n byw yng Nghymru.
· Eleni, caffaelodd y cyngor gymorth allanol, gan Lab Cyd-gynhyrchu Cymru, i adeiladu ar ymagweddau cydgynhyrchiol a ddefnyddiwyd drwy gydol y pandemig ac i ddatblygu galluedd a gallu mewnol ymhellach. Bydd hyn yn helpu i ymwreiddio diwylliant o gyd-gynhyrchu ar draws y sefydliad a fydd yn bodoli ochr yn ochr ag adnoddau ymarferol, fel enghreifftiau o arfer da.
· Mabwysiadodd y cyngor Grŵp Hollbleidiol Seneddol (GHS) ddiffiniad Moslemiaid Prydeinig o Islamoffobia. Pwrpas hyn yw darparu fframwaith i ddeall a nodi a deall rhagfarn, gan gynnwys rhagfarn ddiarwybod i feithrin ymddiriedaeth o fewn ein cymunedau drwy ddangos bod y cyngor wedi ymrwymo i fynd i'r afael ag Islamoffobia.
· Datganodd Abertawe statws Dinas Hawliau Dynol. Y weledigaeth yn y pen draw yw ymgorffori hawliau dynol mewn polisi, ymarfer a bywyd lleol, gan gynyddu ymwybyddiaeth o'r straeon da yn ogystal ag amlygu meysydd y mae angen eu gwella.
· Parhaodd y cyngor i weithio mewn partneriaeth â'r Bwrdd Iechyd a phartneriaid i gynyddu ymwybyddiaeth ynghylch Trais yn erbyn Menywod, Cam-drin Domestig a Thrais Rhywiol (VAWDASV). Roedd y cyfrifoldeb hwn a rannwyd wedi'n galluogi i gyflawni ein hamcanion, gan sicrhau ymyriadau a chefnogaeth effeithiol ac amserol. 
Parhaodd ymyrryd mewn argyfwng, a dderbyniodd 2,056 o atgyfeiriadau rhwng 22 Ebrill a 23 Mawrth, yn flaenoriaeth, gan gynnig cefnogaeth, diogelu a chymorth Llys i'r rheini sy'n ddarostyngedig i'r system cyfiawnder troseddol a sifil.
· Nid yw canlyniadau addysg cenedlaethol yng nghyfnod allweddol 4 wedi'u cyfrifo gan Lywodraeth Cymru, ond bydd yn ailddechrau yn 2023.  Mae dosbarthiadau graddau fesul pwnc ar gael ar gyfer 2022. Mae dadansoddiad lleol o ganlyniadau Abertawe yn dangos perfformiad da yn gyffredinol sy'n cymharu'n ffafriol.
· Parhaodd raglenni cyflogaeth i gefnogi pobl mewn gwaith. Mae 3,295 o ddinasyddion wedi cael gafael ar gefnogaeth cyflogaeth drwy un pwynt mynediad ac wedi'u cyfeirio at gefnogaeth briodol. Cefnogwyd 391 o gyfranogwyr i gael swydd. Cyflwynwyd dros 30 o ddiwrnodau recriwtio sector-benodol i gyflogwyr ac i ddarparu gwybodaeth a chyngor gan y cyngor yn ystod y flwyddyn ddiwethaf, a llenwyd dros 800 o swyddi gwag. Cefnogom y gwaith o ddatblygu a chyflwyno'r cynllun aml-leoliad, amlddisgyblaeth cyntaf gyda Bwrdd Iechyd Bae Abertawe gyda 50 o leoliadau ar gael.
· Datblygodd waith ar ddatblygu atal a chymorth cynnar drwy ymyriadau cymorth i deuluoedd yn dda. Yn ystod 2022-23 roedd gan y rhaglen Teuluoedd yn Gyntaf 11,609 o fuddiolwyr.
· Mae'r cyngor wedi adolygu a datblygu ei fodiwl hyfforddi Cydraddoldeb ac wedi datblygu modiwl Recriwtio a Dethol newydd. Y pwrpas yw sicrhau bod rheolwyr recriwtio yn ystyried yr holl ystyriaethau cydraddoldeb yn ystod y broses recriwtio.
· Mae cipolwg ar ddata 2023 yn dangos gwelliant sylweddol mewn data recriwtio gan fod niferoedd uchel o ymgeiswyr yn datgelu eu nodweddion gwarchodedig. O'r 7960 o ymgeiswyr yn ystod y flwyddyn dim ond 133 o ymgeiswyr wrthododd rannu eu data sensitif.
5.1.3 Heriau a gwaith sy'n digwydd yn ystod y 12 mis nesaf.
· Parhaom i weithio i wella’r data cydraddoldeb sydd gennym am ein gweithlu ac i annog staff i ddatgelu eu data personol yn ymwneud â’u nodweddion gwarchodedig. Cafodd hyn effaith gyfyngedig wrth i ddata 2023 awgrymu mai dim ond cynnydd o 1% sydd wedi bod yn y gyfradd ddatgelu gan y gweithlu presennol, a bydd angen ystyried ymhellach sut i wella'r ymarfer casglu data hwn.
· Rydym yn cydnabod bod rhai bylchau mewn perthynas â fforymau a rhwydweithiau penodol e.e. sefydlu fforwm Menywod (argymhelliad penodol o’r Ymchwiliad Craffu i Gydraddoldeb). Yn ogystal, rydym hefyd yn cydnabod bod rhai problemau yn ymwneud â chynaliadwyedd rhwydweithiau a fforymau a rôl y cyngor wrth gefnogi'r rhain. Ar hyn o bryd rydym yn adolygu ein cefnogaeth yn unol ag adnoddau ac wrth i ni adolygu ein strwythur a'n prosesau i roi ein strategaeth Ymgynghori ac Ymgysylltu ar waith gyda Thîm Arweinyddiaeth y cyngor.
· Gwelwyd rhai bylchau yng nghyfnod allweddol 4 yn seiliedig ar ddadansoddiad addysgol 2022 ar gyfer bechgyn o'u cymharu â merched, Plant sy'n Derbyn Gofal (PDG) o'u cymharu â disgyblion nad ydynt yn PDG a disgyblion sy'n derbyn Prydau Ysgol am Ddim (PYDd) o'u cymharu â disgyblion nad ydynt yn derbyn PYDd.  Cafodd disgyblion du ac ethnig leiafrifol sgoriau pwyntiau a oedd yn uwch yn gyffredinol na disgyblion gwyn Prydeinig. Roedd y bylchau hyn hefyd yn nodweddiadol o'r sefyllfa cyn y pandemig.
· Mae gwaith yn mynd rhagddo ar hyn o bryd mewn perthynas â'r cyngor yn mabwysiadu diffiniad o wrth-Semitiaeth. Mae gwaith hefyd wedi cychwyn mewn perthynas ag archwilio'r Model Cymdeithasol o Anabledd ac a all y cyngor fabwysiadu'r egwyddorion o fewn y model a'u cynnwys yn ein polisïau, ein gweithdrefnau a'n prosesau. Rydym hefyd am fynd ar drywydd statws Arweinydd Hyderus o ran Anabledd yn y cynllun cyflogwr Hyderus o ran Anabledd.
· Mae gwaith yn parhau i fapio'r hyn y mae ein gwasanaethau'n ei wneud ar hyn o bryd mewn perthynas â chamau gweithredu penodol yng Nghynllun Gweithredu Cymru Wrth-hiliol a Chynllun Gweithredu LHDTC+ Cymru.
· Rydym yn bwriadu lansio cynllun cyhoeddusrwydd a chyfathrebu yn 2023-24 sydd â'r nod o annog cwblhau hyfforddiant ar Gydraddoldeb, gan flaenoriaethu rheolwyr o fewn y cyngor.

